
 d Аԥсны иҟан Урыстәылатәи Афе-
дерациа аекономикатә ҿиара 
Аминистрра аделегациа. Уи напх-
гара аиҭон Урыстәыла аекономи-
катә ҿиара аминистр ихаҭыԥуаҩ 
Дмитри  Вольвач.  

Аԥсны Аԥыза-министр Алеқ-
сандр Анқәаби Урыстәылатәи Афе-
дерациа аекономикатә рҿиара 
аминистр ихаҭыԥуаҩ Дмитри Воль-
вачи аусуратә еиԥылара мҩаԥырге-
ит. Уи иалахәын асоциал-економикатә 
усеицуразы Аԥсни Урыстәылеи Ре-
иҳабырабжьаратә комиссиа алахәы-
лацәа, Урыстәыла аекономикатә рҿи-
ареи, аенергетикеи, атранспорти, 
агәабзиарахьчареи, аџьеи, аҵареи 
рминистррақәа, анагӡаратә мчра афе-
дералтә усбарҭақәа рхаҭарнакцәа.

Аиԥылара рхы аладырхәит Аԥсны 
иҟоу Урыстәыла Ацҳаражәҳәаҩ ҷыда 
Михаил Шургалин, Аԥсны иҟоу Уры-
стәыла Ахәаахәҭратә хаҭарнак Зали-
на Кобесова.

 Аганқәа рылацәажәеит Аԥсны 
Аҳәынҭқарра аза кәанԥҵареи Уры-
стәылатәи  Афедерациа азакәанԥҵа-
реи реи шьаршәаларала Уры-
стәылатәи Афедерациеи Аԥсны 
Аҳәынҭқарреи рзеиԥш со циалтә, еко-

номикатә қәыԥшылара ашьақәыр-
гылара Апрограмма анагӡара, Аԥс-
ны асоциал-економикатә рҿиара 
иазку Аинвестициатә программақәа 
2024 шықәсазы рынагӡара, аеконо-
мика аусхкқәа аҳәынҭқарра агана-
хьала рыдгылара, Аԥсны иазымхо 
афымцамчы ала аиқәыршәара уҳәа 
азҵаарақәа.

Урыстәылатәи аделегациа Аԥсны 
иҟан ииун 15 азынӡа. Абри аамҭа иа-
лагӡаны ирҭааит Аԥсны асоциал- еко-
номикатә рҿиара иазку Аинвестици-
атә программақәа рыла идыргыло 
аобиектқәа. Иара убас В.Арӡынба 
ихьӡ зху Жәларбжьаратәи аҳаиртә 
баӷәаза «Аҟәа» аусура аларгара иаз-
ку аинвестициатә проект ианагӡашьоу 
ахылаԥшразы аусуратә гәыԥ аилатәа-
ра мҩаԥыргеит.

Рашәара 14 азы Аинвестици-
атә программа ахарџь ала зыргы-
лара азгәаҭоу аобиектқәа рҭаара 
иалагеит Ареспубликатә хәыҷтәы 
хәышәтәырҭа ала. Иарбоу апроект 
анагӡара хацыркын ҳазҭоу амзазы.

 Ари аусмҩаԥгатә ахарџь  –  651,9 
млн. мааҭ рҟынӡа инаӡоит. 65 шьҭа-
ларҭа ахьыҟало, зымҽхак   4550,79 
метрԥшьыркца  рҟынӡа инаӡо, х-еи-
хагылакны иҟало ахыбра  хышықәса 
рыла аргылара азԥхьагәаҭоуп. 

Апроект иазоужьу аҵакыра 10 
850 метрԥшьыркца рҟынӡа инаӡоит. 
Ахәышәтәырҭаҿы иҟалоит адиагно-
стикатә ҟәша, аԥҟаратә ҟәша, иха-

доу арзҩыдаратә ҟәша, алаборато-
риа, амаҵзура-бзазаратә уадақәа, 
ахәыҟаҵарҭа. 

Ахыбра актәи аихагылаҿы иҟа-
лоит адкыларҭа, ашәҟәҭаҩратә ҟәша, 
ахәаԥшратә кабинетқәа, арент-
ген-диагностикатә ҟәша, аклини-
ка-диагностикатә ҟәша.

Дмитри Вольвач ахәыҷқәа амеди-
цинатә цхыраара рыҭаразы иреиӷьу 
аҭагылазаашьақәа раԥҵара азҵаа-
ра аҵак ду змоу акакәны иԥхьаӡо-
уп ҳәа инаҵшьны иазгәеиҭеит. Иар-
боу аӡбамҭақәа ақәыршаҳаҭра роуит 
Урыстәылатәи Афедерациа Анапх-
гареи Ареспублика Аԥсны Анапх-
гареи рҿы. Акыр аҵанакуеит, Арес-
публикатә хәышәтәырҭа акомплекс 
аҿы ахәыҷтәы хәышәтәырҭа аргы-
ларала иаку амедицинатә комплекс 
ахьаԥҵахо. 

Иарбоу аобиект аҿы аделегациа 
ирԥылеит атәыла агәабзиарахьчара 
аминистр Едуард Быҭәба, Ареспуб-
ликатә хәышәтәырҭа аҳақьым хада 
Ерик Ҳаҭхәа, Аилазаара «КДК ДЕВЕ-
ЛОПМЕНТ» ахаҭарнакцәа. 

Рашәара 14 азы иацҵахеит атәы-
ла Аԥыза-министр Алеқсандр Анқәа-
би Урыстәылатәи Афедерациа аеко-
номикатә ҿиара аминистр ихаҭыԥуаҩ 
Дмитри Вольвачи русуратә еиԥыла-
ра. Уи иара убас иалахәын асоци-
ал-економиатә усеицура азы Аԥс-
ни-Урыстәылеи Реиҳабырабжьаратә 
комиссиа ахаҭарнакцәеи Урыстәы-
ла анагӡаратә мчра афедералтә 
усбарҭақәа рхаҭарнакцәеи.  

Аганқәа рзааҭгылеит иааиуа ҭа-
галан-аӡынтәи аамҭазы афымцамч 
азымхара азԥхьагәаҭареи уи ахарҭәа-
ара амеханизмқәеи ирыдҳәалоу 
апроблемақәа.  

Ас пециалистцәа хазы игоу 
аконсультациақәа мҩаԥыргеит Аԥс-
ны афымцамчи атранспорти Рмини-
стрраҿы.

Аганқәа русуратә гәыԥқәа аусеи-
цура аусхкқәа рыла имҩаԥгаз ҩым-
штәи аконсультациақәа реихшьа-
лақәеи ааигәатәи аперспективазы 
азԥхьагәаҭарақәеи  ҟарҵеит. Аԥсны 
Аԥыза-министр Урыстәылатәи аган 
иҟанаҵо аметодикатә, абжьгаратә 
дгылареи, аусеицуреи рзы иҭабуп 
ҳәа иҳәеит. 

Аԥсны – Урыстәыла

Аԥхьаҟатәи ҳшьаҿақәа

 d Ииун 12 азы Аԥыза-министр 
Алеқсандр Анқәаб аԥсабаратә ры-
цҳара аԥхасҭа знаҭаз Очамчыра 
араион ақыҭақәа жәпакы рҟны 
аиҭашьақәыргыларатә усурақәа 
ирызкны аилацәажәара мҩаԥи-
геит. 

Уи иалахәын Аԥыза-министр 
ихаҭыԥуаҩ, афинансқәа рминистр 
Владимир Делба, Аԥыза-министр 
ихаҭыԥуаҩ, аекономика аминистр 
Кристина Озган, акапиталтә ргыла-
ра Аусбарҭа аиҳабы Ҭемыр Агрба, 
Аҳәынҭқарратә наплакы «Аԥсныҟәа-
рахьчара» аиҳабы Гәырам Ҳаразиа.

Ҳаразиа Аԥыза-министр иеиҳәе-
ит Џьгьарда ақыҭан Дӷамшь аӡиас аҟ-
ны адамбақәа рыҟаҵара ишаҿу (20 
миллион мааҭ). Анаҩсан автомашьы-
нақәа зқәысуа ацҳа шьақәыргыла-
хоит, аӡышьҭра рыцқьахоит (азеиԥш 
хәыԥса – 15, 5 миллион мааҭ).

Кәтол ақыҭан адамбақәа рыҟаҵа-
разы, ацҳа аиҭашьақәыргылара-
зы аусурақәа мҩаԥгахоит. Ахарџь 
иартәоит 4, 3 миллион мааҭ. Анаҩ-
сан аргылаҩцәа Баслахә  (14,5 мил-
лион мааҭ), Ҭхьына (7,5 миллион мааҭ) 
ақыҭақәа рҟны аҿықәхырӷәӷәаратә 
усурақәа хдыркәшоит. 

Лашькьындар ақыҭан 6,5 мил-

лион мааҭ рыхә аӡиас аҿықәқәа 
дырӷәӷәахьеит, аӡышьҭра дры-
цқьахьеит.

Мархьаул ақыҭан автомашьы-
нақәа зқәысуа ацҳа шьаҭанкы-
ла арҽеиразы аусшәҟәқәа мазеи-
уп. Аусурақәа рыхәԥса иартәоит 24 
миллион мааҭ раҟара. 

Аилацәажәараҿы иара убас ир-
зааҭгылеит ареспубликатә биуџьет 
амалқәа рыла 2024 шықәсазы 
идыргылауа, идырҽеиуа аобиектқәа 
ирымадоу аусмҩаԥгатәқәа. Абри 
ахыԥхьаӡараҿы иарбоуп асоци-
алтә, аинфраструктуратә ҵак змоу 
аобиектқәа 93. Асметатә хәыԥса 
420 миллион мааҭ иреиҳауп. Иа-
ра убас иҟоу ахыхь даҽа 38 обиект 
рышьақәырӷәӷәаразы ақьаадқәа рыр-
мазеира иаҿуп. Урҭ рыхәԥса наӡоит 
279 миллион мааҭ инареиҳаны.

Аиҭашьақәыргыларатә 
усурақәа ирызкны

 d Аԥсны Ахада Иинформациатә 
центр аҿы имҩаԥысит ахәыҷы 
изинқәа  рыхьчара знапы иану 
аппарат анапхгареи ажурналист-
цәеи реиԥылара.

Иазааҭгылан Аԥсны ахәыҷы 
изинқәа рыхьчаразы 2023 шықә-
сазтәи русура алҵшәақәа.

Аицәажәара хацыркуа, аппарат 
аиҳабы Мактина Џьынџьал  илҳәе-
ит  ашықәсаз Аԥсны ахәыҷқәа рзин 
ахьчаразы иҟаҵатәу шырацәоу. 
Ари амш алхым машәыршақә, сын-
тәа иҵит хышықәса Аԥсны ахәыҷы 
изинқәа рыхьчаразы аппарат еиҿка-
ауижьҭеи.

«Иаҳхысыз ашықәс азы иалка-
аны ҳахәаԥшуазар, ҳара иҳадҵаа-
лаз, арзаҳалқәа ҩны иалазҵаз 65-
ҩык рҟынӡа инаӡоит. Зынӡа 2021 
шықәса раахыс, еиуеиԥшым азҵа-
арақәа ирыдҳәаланы ацхыраараз 
иаҳзааит 150-ҩык инреиҳаны. Убарҭ 
рахьтә ҳара 70 рзаҳал ицәгьамкәа 
аус рыдаҳулеит, рҭыԥ иқәаҳҵеит», – 
лҳәеит лара.

Урҭ арзаҳалқәа аус  шрыдыруло 
атәы  дазааҭгылеит аппарат аусзуҩы, 
аиурист Николь Шамба. Имҩаԥган  
Аԥсны Ахада дызлахәыз аиԥыла-
ра, иара убас аус рыцыруеит Аԥс-
ны агәабзиарахьчара Аминистрра, 
аҩнуҵҟатәи аусқәа русбарҭақәа.

Изызхьаԥштәу  проблемоуп 
Аԥсны иахьыҟам ацәгьара ҟазҵаз 
зықәра  намӡац раанкыларҭа, убри 
аан имҩахҟьаз ахәыҷқәа, ацәгьо-
уцә́а  ирыцҭаркуеит, ари аҩыза 
аҭыԥ аман иаҳхысыз ашықәс азы. 
Хәышықәса ирылагӡаны 55-ҩык 
зықәра намӡац ацәгьаура ҟарҵе-
ит, ашәҟәы иҭагалоуп 182-ҩык 
ахәыҷқәа.

2017-2023 шықәсқәа ирыбжьар-

кыз аамҭазы 11 усҭҵаара хацыркын 
зықәра намӡац аӡӷабцәа рганахьала.

Агәабзиарахьчара  Аминистрра 
аҭҵаарақәа инарықәыршәаны, 870-
ҩык инареиҳаны  ахәыҷқәа ахым-
хәацәа рахь иаҵанакуеит. 143-ҩык 
ԥсихикала  еиқәшәам. Реиҳараҩык 
аҵарахь рхы дырхартә иҟам, насгьы 
џьоукы-џьоукы аҭаацәа рхәыҷқәа 
мап рцәыркуеит, убри аан урҭ 
нхарҭада иаанхоит. Убри инама-
даны февраль мза 2023 шықәса-
зы асоциалтә еиқәыршәареи аде-
мографиатә политикеи рминистр  
Р.Аџьба иҭижьит адҵа «Апатронат-
тә ааӡаразы».

Аԥсны ахәыҷқәа  рзин ахьчара 
иазкыз аиԥылараҿы Урыстәылатәи 
рколлегацәеи  уареи русеицура 
атәы далацәажәеит аппарат аспе-
циалист Елена  Лиаховицкаиа. Аусе-
ицуразы  ашәҟәы рнапы аҵарҩит 
2021 шықәсазы. Реимадара иабзо-
ураны  иаахәоуп аортопедиатә стол, 
еиуеиԥшым аоперациақәа рыҟаҵа-
разы. Акрааҵуеит, уи амамзаара-
зы ҳчымазцәа хәыҷқәа  Ермантәы-
леи Урыстәылеи  рцентрқәа рышҟа 
ирышьҭуеижьҭеи, ҳара абра, Аԥсны 
ишҳамоугьы уи аҩыза аоперациақәа 
мҩаԥызгаша аҳақьымцәа. Окти-
абр мза 2023 шықәсазы  Урыстәы-
латәи ҳколлега М. Львова-Белова 
лыцхыраарала иҳауит аортопедиатә 
стол. Уи  ареспубликатә ахәыҷтәы 
хәышәтәырҭаҿы ишьақәыргылоуп. 
Иахьанӡа имҩаԥгоуп 60 инареиҳа-
ны аоперациа.

Иара убас дықәгылеит ахәыҷы 
изинқәа рыхьчаразы аспециалист 
Назифа Ломиа.  

Аиԥылара хыркәшо, Макти-
на  Аџьынџьал илҳәеит русураҿы 
акырӡа шаҵанакуа, ауаажәларра, 
иара убас ажурналистцәеи  дареи 
реицхыраара, реигәныҩра.

Ахәыҷы изинқәа рыхьчаразы
Наира Сабекиа

 d Кавказтәи ашьхеибаркыра 
иахәҭаку Ҟабарда-Балкариатәи 
ашьхақәа ируакуп Ельбрустәи 
араион иаҵанакуа, заҳара-
кыра 3800 метра инаӡо ашь-
хахыҵырҭа Тресколак. 

Ааигәа уаҟа уи иқәу анаҟәоуқәа 
реиҟәԥарақәа ирылубаартә аԥсуа 
бираҟ ықәдыргылеит, Урыстәыла 

атәылахьчара Аминистрра иатәу Ар-
ратә баҩрҵәыра аинститут акурсант-
цәа – аԥсуа ҵеицәа Владислав Ма-
туеи Алмас Оҭырбеи.  Урҭ, Урыстәыла 
аԥшьгарала зеимабзиара  ҳәаақәҵоу 
аҳәынҭқаррақ́әа рырбџьар мчқәа 
рыбжьара имҩаԥысуа аиндаҭла-
рақәа ирыхәҭа хадоу «Саиансктәи 
аҵҟьара» ҳәа  хьӡыс измоу, ашьхаҟ-
ны акаҵәара ахаларазы аҽазыҟаҵа-
ра аҳәаақәа  ирҭагӡаны, 18 километр 
инаӡоз ашьхаҿҟьара мҩабааԥс, 11 
сааҭ рыла иахысны ашьхахыҵырҭаҟ-
ны аԥсуа бираҟ шьҭырхит.

Аԥсуа бираҟ шьҭырхит

Анаҟәоуқәа реиҟәԥараҿы

Наира Сабекиа 

Рашәарамза 7 азы Аԥсны Жәлар 
Реизара-Апарламент Аиҳабы Лаша 
Ашәбеи аҳәынҭқарра-зинтә полити-
ка азы Апарламенттә еилакы ахан-
тәаҩы Дауҭ Хәытабеи раԥшьгара-
ла «Азакәанԥҵаратәи анагӡаратәи 
амчра азы» Аконституциатә закәан 
аиҭакрақәа ралагаларазы азакәан 
апроект аус адулара инамаданы аил-
ацәажәара мҩаԥысит.  Апарламент 
Аиҳабы Лаша Ашәба аконституци-
атә еиҭакрақәа ирызкыз аилацәажәа-
ра шымҩаԥысыз атәы далацәажәеит.

Ари раԥхьаӡа акәны иҟалаз, еиу-
еиԥшым аамҭақәа рзы ҳтәыла  ауа-
ажәларра-политикатә усзуҩцәа 
зегьы рҟынтәи иҳаҳауаз азакәанԥҵа-
ратәи анагӡаратәи мчра реизыҟа-
заашьақәеи урҭ рыбжьара азин-
мчы аихшареи ирыдҳәалоу атема 
алацәажәара акәхеит.  

 Аконституциа аиҭакрақәа ралага-
ларазы азакәан апроект Аԥсны Ахада 
Аԥсны 2020 шықәсазы Аконституци-
атә реформазы акомиссиа иҟанаҵаз 
ажәалагалақәа ҳасаб рзуны, еиқәыр-
шәаны Апарламент ахь ахәаԥшра-
зы инаишьҭит. Аиҭакрақәа рпроект 
азакәанԥҵара инақәыршәаны иацҵо-
уп Аԥсны Аконституциатә ӡбарҭа ал-
каагьы. 

Апарламент иарбоу апроект 
ҭырҵааит, иахьа ҳара Аилак аилатәа-
ра аҳәаақәа ирҭагӡаны  аспециалист-
цәеи Аконституциатә реформазы 
Акомиссиа алахәылацәеи адыԥхьала-
ны инарҭбаау аилацәажәара мҩаԥа-
агеит.  Аилацәажәара аан, ҳәарада, 
азҵаарақәа маҷымкәа ицәырҵит, урҭ 
зегьы хымԥада рҭак ҟаҵатәуп, насгьы 
иазгәаҭатәуп апроект аҿы имаҷым-
кәа аԥсахрақәа алагалахар шалшо», –  
инаҵшьны иазгәеиҭеит Лаша Ашәба.

 Лаша Ашәба иажәақәа рыла, 
адепутатцәа иарбоу аусшәҟәы ага-
нахьала имаҷымкәа азҵаарақәа 
рызцәырҵит. Апарламент аиҳабы 
зҵаарақәак ҷыдала ахшыҩзышьҭра 
риҭеит.

«Иаагозар, Апарламент ақәыр-
шаҳаҭрала аминистрцәа амаҵура ра-
харгылара иадҳәалоу анормақәа аде-
путатцәеи аилацәажәара иалахәыз 
аекспертцәеи ииашоуп, азакәанԥҵа-
ратәи анагӡаратәи амчрақәа рыбжьа-
ра аусеицура аҩаӡара ашьҭыхра, иара 
убри ала, жәаҳәарада, аминистрцәа 
ҭакԥхықәрала рмаҵуратә уалԥшьақәа 
рызнеира, русура аиӷьтәра алзыршо 
акакәны иҟалоит ҳәа ирыԥхьаӡеит», 
– иазгәеиҭеит Лаша Ашәба.

Убри аан адепутатцәа азакәан 
апроект аҿы Аҳәынҭқарра Ахада 
Апарламент аимырпреи Апарламент 
ахь алхра ҿыцқәа рылаҳәареи рзы 
азин иҭара азԥхьагәазҭо анормеи 
уи ахықәкышьашәалареи  рганахьа-
ла азҵаарақәа рызцәырҵит.  Адепу-
татцәа иара убас иарбоу анормақәа 
цәгьашақә ахархәара алшаргьы ҟало-
ит ҳәа иазгәарҭоит. Ԥыҭҩык адепутат-
цәа Аԥсны Аминистрцәа Реилазаара 
– Аԥсны Ахада ила ишьақәгыло ана-
гӡаратә мчра аколлегиалтә усбарҭа 
аԥыхреи, Аминистрцәа Реилазаа-
ра аԥыхра иацло аԥыза-министри 
аԥыза-министр ихаҭыԥуаа рмаҵу-
раҭыԥқәа раԥыхрагьы инамаданы 
агәыҩбара аадырԥшит. 

Аилацәажәара иалахәыз Аконсти-
туциатә реформақәа рзы Акомиссиа 
алахәылацәа Аминистрцәа Реилаза-
ара аԥыхра аидеиа адгылара аргу-
мент ҳасабла иааргеит Аминистрцәа 
Реилазаара  Аппарати Аҳәынҭқарра 
Ахада Иусбарҭеи рзинмчқәа рына-
гӡара аишьашәалара.

 Имаҷымкәа азҵаарақәа цәырҵит 
Аҳәынҭқарра Ахада икомпетенциеи 
изинмчи рганахьала. 

«Иахьатәи аиԥылара аихшьа-
лақәа ҟаҵо, хымԥада иазгәаҭатәуп, 
ари мҽхакы ҭбаала анапхгаратә 
мчрақәа рыбжьара азинмчқәа реих-
шара иадҳәаланы раԥхьаӡа имҩаԥы-
сыз инарҭбаау еилацәажәароуп.  Ате-
ма мариаӡам, ҷыдала ахшыҩзышьҭеи 
аусдулареи аҭахуп. Аконституциа 
аиҭакрақәа ралагаларазы адепутат-
цәа  зегьи аекспертцәеи алархәны 
акыр зымҽхак ҭбаау, аҽадцалара 
зҭаху аусура ҳаԥхьа ишьҭоуп», –  
инаҵшьны иазгәеиҭеит Лаша Ашәба.

Жәлар Реизара Аиҳабы 
иажәа

Ҳаԥхьа ишьҭоуп аусура ду

Аԥсны Жәлар Реизара-Апарламент 
Аиҳабы Лаша Ашәбеи аҳәынҭқар-
ра-зинтә политиказы Аилак ахан-
тәаҩы Дауҭ Хәытабеи раԥшьгарала 
«Азакәанԥҵаратәи анагӡаратәи ам-
чразы» Аконституциатә закәан аиҭа-
крақәа ралагаларазы азакәан апроект 
аус адулара иалагеит. Абри азы адыр-
ра ҟанаҵоит Жәлар Реизара-Апарла-
мент аофициалтә саит.

Иарбоу азакәан апроект аза-
кәанԥҵаратәи анагӡаратәи мчрақәа 
реизыҟазаашьақәа, урҭ рыбжьара 
азинмчқәа реихшара ирыдҳәалоу 
азҵаарақәа аиҭакрақәа  ралагалара 
азԥхьагәанаҭоит. 

Аԥсны Ахада Аԥсны Апарла-
мент ахь ахәа ԥшразы инаишьҭыз 
Аконституциа аиҭакрақәа ралагала-
разы азакәан апроект 2020 шықәсазы 
Аконституциатә реформазы акомис-
сиа иҟанаҵаз ажәалагалақәа ҳасаб 
рзуны еиқәыршәоуп. 

Ииун 7 азы имҩаԥысыз абри азҵа-
аразы аилацәажәарақәа ирылахәын 
Аҳәынҭқарра Ахада Апарламент аҿы 
еснагьтәи ихаҭарнак Баҭал Аиба, Ире-
иҳаӡоу аӡбарҭа ахантәаҩы Саида 
Быҭәԥҳа, Аконституциатә реформа-
зы акомиссиа алахәылацәа Баҭал Та-
паӷәуа, Гиви Габниа, Асҭамыр Ҭаниа, 
Олег Папасқьыр. 

Аконституциатә закәан апроект 
иазԥхьагәанаҭоит: 

– Аԥсны Аҳәынҭқарра Аминистр-
цәа Реилазаара – Аԥсны Ахада ила 
ишьақәгылауа аколлегиалтә усбарҭа 
аԥыхра; 

– Аминистрцәа Реилазаара аԥы-
хра иахылҿиаауеит Аԥыза-министри 
аԥыза-министр ихаҭыԥуаҩи рмаҵу-
раҭыԥқәа раԥыхрагьы;

 –Жәлар Реизара ақәыршаҳаҭ-
ны аминистрцәа рмаҵурақәа ра-
харгылара; 

– Зыдгалара мҩаԥысуа азакәан 
апроект аҿы Аҳәынҭқарра Ахада 
Апарламент аимырпреи  Апарла-
мент ахь алхра ҿыцқәа рылаҳәареи 
рзы азин иоуеит адепутатцәа ирыд-
галоу аминистрцәа ркандидатурақәа 
хынтә мап анырцәырклак ашьҭахь 
амаҵурақәа 1/3 рыхәҭа ҭацәны иа-
анхазар; 

– Убри инамаданы, азакәан 
апроект Апарламент ахь алхрақәа 
рымҩаԥгара арыцхә алхра аԥҟара 
шьақәнаргылоит;    

– Аҳәынҭқарра Ахада Аԥсны ана-
гӡаратә мчра аусбарҭа хадақәа ре-
илазаара ашьақәырӷәӷәаразы азин-
мчы иҭара; 

 – Иара убас Аҳәынҭқарра Аха-
да ихаҭыԥуаҩ изинмчқәа хаз игоу 
закәанла рышьақәырӷәӷәара.

 Азакәан апроект иааизакны аде-
путатцәа ақәшаҳаҭхеит, аха убри аан 
уи анаҩс аус адулара шаҭаху, насгьы 
аиҭакрақәак ралагалара шахәҭоу азы 
агәаанагарақәа рҳәеит. Апарламент 
иарбоу азакәан апроект аус адула-
ра иацнаҵоит. 

Аԥсны Жәлар Реизараҿы

Аконституциа аиҭакрақәа 
ралагаларазы

 d Мыцра злам жәытәтәи  аҭоурых 
излаҳәо ала хнызқь шықәса ха-
раӡа иреиҳауп ҳажәлара аҧсацәа 
ожәы ехьынхо Амшын еиқәа иа-
ванхоижьҭеи.

Убри иаркны ехьа ожәраанӡа 
шьарда мыҟәмабара аҩсхьеит, ах-
нагахьеит, шьардагьы раҩсхьеит аҧ-
сацәа абзиарагьы, ацә гьарагьы.

Зны убысҟак рымч ҭаны ира-
цәаҩны иҟазаарын Ҟәбина аӡы ерк-
ны Қырҭтәылан агәаҟынӡа емҽхакны 
ирымазаарын дара.

Рхы ала аҳәынҭқар  дрыманы, 
рдин ҽеила иқәызҵаша аиҳабацәа 
рыманы, иарбанзаалакгьы русқәа 
аибашьра иатәызааит, анхара иатәы-
зааит, рхала ир-бо, рхала иныҟәырго 
иҟазаарын шьарда аамҭа.

Жәаҩаҩык раҟара ҳәынҭқарцәа 
Аҧсны ныҟәызгоз рыхьӡқәа ааҧшу-
еит иахьагьы.

Убыс ҟаҩыкгьы адин иахылаҧшу-
аны иҟазаап.

Аҧсны абзиара аҟнытә жәытәгьы 
иа меилаҳауаз милаҭ ыҟамызт. 
Ҳнапаҿы иаагандаз ҳәа шьардаҩы 
қәылахьеит Аҧсны.

Шьардаҩы ықәнагалахьеит ара, 
рынхара, рынҵыра ара иҟаҵаны 
Аҧсны иахы ҵәарцы акы рыгымкәа 
иҟалахьеит акыр, аха инҵәахьеит, иа-
анхаз рышьҭахь ицеит.

Иҵабыргуп, аҧсацәа азалым иа-
нақәшәоз ыҟан, даҽаџьара ианахна-
гозгьы ҟалахьеит, аха рыҧсадгьыл 
зынӡак иацәыӡны иҟамлацт.

Рбызшәа – аҧсшәа, мыр-
ҩашьакәан, рыламыси, раамы-
сҭашәеи мырӡкәа, рчеиџьыка бзи-
аны иааиуан уажә раанӡа.

Абас акәын жәытә ҳауаажәларра, 

аҧсацәа ахьӡи, аҧшеи рыманы, хар 
змам ауаа рҿы иҧхьаӡаны ишыҟаз. 
Усҟан аҧсацәа раҳаҭыр дузаарын, 
рыламыси рыҟазшьеи, рыбзиашьеи 
атәым уаа мыцхәы еилаҳаны иҳаун-
даз ҳәа иашьҭаза-арын.

Аха ожәы ехьатәи ҳауаажәлара, 
аҧсацәа рыҟазшьеи рыбзазашьеи 
бзиарас оҩы иахиҳәаараны иҟоу  
шьарда имаҷуп.

Оҩы дзышьцылоу егьа ицәгьа-
заргьы имхабзиоуп, ҳаблақәа еишь-
цылан аҟнытә ҳаграқәеи ҳаҟазшьа 
бааҧсқәеи ҽеины иаабом, жәытә 
ҳаныбзиаз, ҳаҧсу-ара мырӡкәа 
енныҟәаагоз ҳаиҧшу џьаҳшьоит 
ехьагьы. Аха ебаҟоу инасыҧдара-
ны  уахь ҳаҟаӡам.

Милаҭс ҳзеиуоу оҩы излаи-
дыршаз иҳациз ҳбызшәа – аҧс-
шәа, мдыршақә, енагь  ҭәамшьарақә, 
иҳаҭырдатәны зынӡак  иҳам-
пыҵаӡырцы акымзарак агым.

Ҳанамыси ҳаҟазшьа бзиақәеи 
иаҳхаршҭны, атәым уаа рыҟазшьеи 
рбызшәеи шьҭыхуа, ҳашаҧсыуоу 
оҩы излеидырша дыргак ҳазным-
хакәа ҳаиасырцы агьҳа-гым.

Атәым уаа наҟ ҳашцо ҳарбо-
ит, џьоукы иаҳхыччоит арҭ ажәлар 
лашәуп, идагәоуп, иҟарҵо рбом ҳәа, 
џьоукы имӡакәа иҳаҽҧнырҳәоит 
ҳаграқәа, шәабаҟаз шәиасхьеит ҳәа 
ҳахҳәаауа. Ҳара ҳаҟоу  џьышьа абри 
еиҧш аҵабырг ҳазҳәауа ҳрызгәаа-
хуеит, иҳацәҳаит ҳәа. Ҳазлаҟақәоу 
оҩы  ҽеила еиликаар, ииашаны џьо-
укы ҳаҧсадгьыли ҳауаажәлари рзы 
ҳаҧсы шҭоу ҳаиасхьеит егьырҭгьы 
ҧыҭҩык ҳарҩызоуп урҭ рзы.

Аҧсра ҩба рыуала иҟан: Ан-
цәа иҧҟарала аоҩтәыҩса цәа-
ла, жьыла, хьымӡҕыда адунеи да-
нықәҵуа, уи ҧсра бзиоуп, ус ииасуа 
дгәырҩатәӡам.

Оҩытәыҩсак, мамзаргьы жәла-
рак шынеи баку рыҧсы шҭоу, ры-

блақәа шааҧшуа, ианиасуа ҟалоит. 
Ари ҧсра бааҧсуп, ҩынтә ҧсроуп.

Иуциз убызшәа бзиа ухаршҭны, 
тәым бызшәала уцәажәо, тәым ҟаз-
шьала уныҟәо уаныҟала, узлыҵыз 
ажәлар рзыҳәан иҧсыз, ииасыз аӡәы 
уиҩызоуп.

 АҦСУА РҴАҨЦӘА  РАХЬ
Арҵаҩцәа ианакәызаалак руа-

лафахәы аҳасабала анапы рыгуп, 
ажәлар рахьгьы ирықәнагауаз ацхы-
раара рымамызт, аха рус рнапы зла-
ку заҟа жәлары рзы ихәарҭоу дыр-
ны, ирыгыз зегьы  чҳаны, жәлары 
аус рзыруан, уажәгьы ируе-ит. Убас 
зегьы рхазы мацара аус аныруаз, 
арҵаҩцәа рхазы акәымкәа, жәлары 
рзы аус руан.

Дадраа ҳарҵаҩцәа! Шәышықә-
са иныҟәаз шьыбжьаанӡа ныҟәа 
игхеит ҳәа ирҳәауа еиҧш, ҳаҧсуа 
школқәа иаҳа ацхыраара анырҭа-
ху, ҳаҧсацәа аҵарахьы иаҳа иан-
хьарҧштәу аамҭазы, ишәхашәмыр-
шҭааит шәуал, арҵаҩы иуал «Ажәлар 
рзы аус уы, ухазы акәым». Шәым-
шәан, шәара шәҭыҧан шәыҕәҕәа-
ны шәгыл, шәусура  иацшәымҵо-
зар иагшәмырхан. Арҵаҩы иџьабаа 
ахә инагӡаны ианакәызаалакгьы 
имоуӡац, аха ҳгәыҕуеит ажәларгьы 
аҿыхара иалагеит ҳәа. Шәџьабаа ма 
ажәлар, ма аиҳабыра, ахылаҧшцәа 
ишәыцәдырӡрым. Абри еиҧш аамҭа 
хьанҭазы зышкола зхамышҭыз, аҵа-
ра иацхрааз иоуп жәлар шьҭызхыз, 
жәлара зааӡаз, зус аҵыхәанӡа ина-
зыгӡаз. Уи иара иахь ихьаирҧшуеит 
жәлар-гьы, ихылаҧшцәагьы. Зуал  
здырызгьы убри иоуп. Убас «Жәлар 
рзы зегьы, уха-зы акгьы!»

Агазеҭ «Аҧсны» №13
1919 ш. ииун 21. 

Зҵакы ҵаулоу иахьагьы

АЖӘАК АҦСУАА РЗЫ

 d Ҳаԥсацәа арҵаҩцәа дасу ры-
школқәа рҿы аԥсышәала аԥхьара 
ддырҵоит ахәыҷқәа, даргьы аԥ-
суа шәҟәы  иаԥхьозар акәхап… 

Аха урҭ аӡәы дҳаҵҳаҵо, схәыҷқәа 
змыԥхьац аԥсуа шәҟәык ыҟазар ид-
сырбап, ма сара саԥхьап ҳәа аӡәы 
дашьҭаны иубаӡом, ма абри аԥ-
суа газеҭ иҭыҵуа сара изысмоуа-
зеи ҳәа,  ма схәыҷқәа асырԥхьап 
ҳәа, шамахамзар, аӡәы дашьҭаны 

убаӡом, ма ҳаргьы абри ҳгәы иа-
анагоит ҳәа акы агазеҭ ианырҵа-
уам!  Мшәан, абарҭ роуми ҳара 
аԥсацәа ҳаинтеллигенциа, абарҭ ро-
уми ҳаԥсуа патриотцәа, абарҭ роуми 
ҳарҵаҩцәа, амҩа бзиа ҳақәызҵа-
уа, ҳара абзиарахь ҳазгауа, ахшыҩ 
ҳзырҵауа? Егьымҳәаӡакәа аума ак 
шаҳдырҵауа, егьҟамҵаӡакәа аума 
абзиарахь ҳшыргауа, ахәыҷқәа ак-
гьы иамырԥхьаӡакәа аума  акы 
шыддырҵауа?! Ас ҳаԥхьагылацәа 

акгьы рымҳәауазар, акгьы рмыҩу-
азар, аԥсышәала акгьы  иамыԥхьо-
зар, дара рзы даара иԥхашьаро-
уп, ихьымӡӷуп. Арҭ  акгьы рымҳәар, 
акгьы рымҩыр, урҭ ирышьҭагы-
лоу  иҟарҵарызеи,  ирылшары-
зеи, раԥхьагылацәа иҟарҵо еиԥш  
акәхап урҭгьы иҟарҵалаша.

Абарҭқәа рахь, аӡәык-ҩыџьак 
ракәымзар, рыҩнқәа ахала аҵыхәа-
ла еимударгьы, аԥсуа шәҟәык  џьа-
ра машәыршақәгьы иубауам. Аԥ-
суа шәҟәқәа  уажәы ицәгьа-ибзиа 
32-ҟа ыҟоуп. Аԥсацәа! Абри абас 
иамҩоума?!

Дадраа, аҧсуа школқәа рыр-
ҵаҩцәа!

Шәара шәнапы злаку шәхаҿы 
иааганы, ишәымоу аус, уалс шәхы 
иашәҭаз, аҧсацәа рҵеицәа аҵа-
ра рыҭара даара иус хьанҭоуп, иус 
дууп Аҧсназы, уи аҵкыс еиҕьу, уи 
еиҳау уск зыҟаларым. Издыруада 
шәџьабаа зыҧсоу ззымдыруа макьа-
на аҧсацәа рахь имаҷзар ҟалап, 

аха уи шәара шәгәы канамыжьро-
уп, шәызҿу аус напы агшәмырха-
роуп, ахәыҷқәа аҵара рышәҭароуп, 
иаҳџьызшьода ҳәа, ҳџьабаа еи-
лызкааодашь ҳәа  шәышьҭахьҟа 
шәхьамҧшыкәа, аҵара зышәҭауа 
наҟ-наҟ шәџьабаа ахә ақәырҵап, 
изыҧсоу рдырп, шәанааҧсауа 
аамҭазы  урҭ рҕьажәҩаны ишәыд-
гылап, шәара амҩа илшәхыз, жәла-

ры  зқәыжәгалаз, дара  инарыгӡап.
Ари зҳәауа ҭынч итәоу шәџьа-

баа ду хәы ақәзымҵауа аӡәы иакәу 
џьышәымшьааит. Шәара ишәывагы-
лоу, шәџьабаа џьабаас измоу, шәара 
шәзы абзиара зхатә абзиара еиҧш 
иахәаҧшуа аӡә соуп.

Агазеҭ «Аҧсны»
1920 ш. ииун 12, №20 (58)

Аԥсуа школқәа рырҵаҩцәа рахь ҩбаҟа ажәа

Иамҩоу,  иамҩаму ?

Аԥеиԥш бзиа агәра игон

 d Сынтәа Ҭырқәтәылатәи аԥсуа 
диаспора иналукааша ахаҭарнак-
цәа ируаӡәку Ирфан Аргәын ди-
ижьҭеи 90 ш. ҵит. Абизнес знапы 
алакыз, аха зыԥсҭазаара зегьы 
ижәлар рмилаҭтә интересқәа 
рыхьчара иазызкыз ҳџьынџьуаҩ, 
ауаажәларратә усзуҩы  илиршаз 
рацәоуп. 

Ҭырқәтәылан, Диузџье иаҵана-
куа Анхәа ақыҭан ииз Ирфан Ар-
гәын иҭоурыхтә ԥсадгьыл еснагь 
дазҿлымҳан. Ииашьара еиднакы-
лоз Аԥснытәи ижәлантәқәеи иа-
реи аимадарақәа рыбжьан. Иана-
амҭаз адырра бзиа зырҳаз Ирфан 
занааҭла декономистын, абизнес аус 
напхгара аҭара даманшәалан, егьи-
цааиуан.  Инапы алакын ахәаахәҭра, 
нас атуристтә бизнес. Ишдыру еиԥш, 
Ирфан Ҭырқәтәылатәи аҳаиртә 
компаниа Turkish Airlines иаҵана-
куаз аиҿкаарақәа руак ахашәа-
лахәы ахәҭак иара инапаҿы иҟан.

Аԥсни Ҭырқәтәылатәи аԥсуааи 
реимадарақәа ҿиауа ианалага аԥ-
суа-адыга бизнесменцәа еидкы-
ланы афирма ду “Нарҭашь” еиҿи-
кааит. Ирфан дналаҵаны афирма 
анапхгаҩцәа Аԥсны 1990 ш. иа-
ахьан,  аинвестициақәа ралагала-
ра иазхәыцуан. Аха, рыцҳарас иҟа-
лаз хара имгакәа Аԥсны аибашьра 
ҵысит. Аиааира ашьҭахьгьы ҳтәы-
ла аекономикатә блокада иҭаркит, 
русура иацырҵартә аҭагылазаашьа 
маншәала ҟамлеит. Аха уи азы игәы 
каижьуамызт, еснагь иԥсадгьыл дыз-
лахәарҭахаша аусқәа еиҿикаауан, 
агәаҳәарагьы иман. 

Ирфан аԥсуа диаспора рыҩ-
нуҵҟа ҳаҭыр иқәын, ихыԥша ыҟан, 
зажәа ԥхылнадоз дыруаӡәкын. Аԥс-
ны аибашьра иалагаанӡагьы Ир-
фан усҟан Аԥсны Иреиҳаӡоу Асовет 
Ахантәаҩыс иҟаз Владислав Арӡын-
ба дизааигәаны дидыруан, аимадаа 
бзиа рыбжьан.  

1992 ш. август 14 рзы Қырҭтәыла 
Аҳәынҭсовет ар Аԥсны иахьақәлаз 
инамаданы, август 24 рзы Сҭампыл 
имҩаԥысыз аизара ду ахь инеит 
Ҭырқәтәыла иҟаз акультуратә дер-
неқьқәа 42 рхаҭарнакцәа. Зҵаара 
хаданы иқәгылан Аԥсны ацхраара-
зы Кавказтәи акомитет аԥҵара. Иа-
лырхит 14-ҩык еидызкылаз анапх-
гаратә гәыԥ: Аҭаи Ацәышба, Ирфан 
Аргәын, Гиундуз Гьечба, Иурдаер 
Амаршьан, Раҳми Ҭуна (аҟабарда), 
Ҳиқмеҭ Албаираҟ (аҟабарда), Муҭе-
дир Ильҳан (ачечен), Абдураҳман 
Оздиль (ачечен), Ардашьан Абганба, 

Џьенгиз Гогәуа, Ерҳан Шьаҳин (ады-
га), Сезан Папба, Фааҭиҳ Атәанба, 
Ремзи Илдырым (ауаԥс).  Акомитет 
аԥҵара зааԥсара адыз дыруаӡәкын 
Ирфан Аргәын. 

Акомитет иалалаз рыҩнуҵҟа 
еиҳабыс далырхит Аҭаи Ацәыш-
ба, ихаҭыԥуаҩыс – Ирфан Ар-
гәын. Ахеидкыла анапхгараҿы до-
су рнапынҵақәа еихшан, иаԥҵаз 
агәыԥқәа реиҳабацәагьы алхын: 
агәыҳалалратә зҵаатәқәа – Ир-
фан Аргәын, аекономикатә – Ерол 
Қәҭалыиа, амассатә-информациатә 
хархәагақәа аҽрымадаразы – Сезаи 
Папба уҳәа егьырҭгьы.

Аԥсны ацхраара хықәкыс иама-
ны ишьақәгылаз акомитет аусура 
напы анаркит. Ирызҿлымҳан аеко-
номика, аполитика, адемографиа, 
агәыҳалалратә усқәа реиҿкаара 
уҳәа хкы-хкыла. Аус зуаз агәыԥқәа 
рҟынтә есуаха ажәабжь иазыԥшын, 
акомитет аҿы иҟаҵоу, апхьаҟа 
иҟаҵатәу иалацәажәон. Абасала, 
аусура ду мҩаԥнагон Аԥсадгьыл 
ацхрааразы иаԥшьзгаз ахеидкыла.

42 дернеқь рхыԥхьаӡараҿы иҟан, 
хазы аԥсуаа еиҿкааны ирымоу рҟ-
нытә еиԥш, азахәқәеи аԥсуааи еи-
лахәны ирымоу адернеқьқәа рҟын-
тәгьы. Адернеқьқәа рнапхгарала 
аҭыԥанқәа рҟны еизыргоз агәыҳа-
лалратә цхыраара, Сҭампыл еиҿка-
аз акомитет ахь иргон, уа еизыргон 
зегьы: ахәшәқәа, амаҭәа, афатә уҳәа 
хкы-хкыла еихшаны.

Аԥсны ацхрааразы акомитет 
аусура иамадахеит егьырҭ атәы-
лақәа рҟны инхо аԥсуааи азахәқәеи. 

2000 ш. Аԥсны Аи ҳабыра рахаҵ-
гыларала Аԥ садгьыл ахь архынҳәра-
зы Аԥснытәи аҳәынҭқарратә еилакы 
аҟнытә Ҭырқә тәылаҟа сцара азкын 
аԥсуа диаспора еиуаны ҳаԥсад-
гьыл ахь чараан иҭахаз ҳџьынџьу-
аа рҭаацәарақәеи аԥсуа культуратә 
хеидкылақәеи рҭаара. (Сныҟәа-
рақәа раан еидыскылаз аматери-
алқәа шьаҭас ироуит 2002 ш. Аҟәа 
иҭыҵыз сышәҟәы “Амцахара аамҭа”). 
Ҭырқәтәыла сыҟазаара аан, нанҳәа 
мзазы хәылԥазык Сҭампыл ақалақь 
аҿы Аԥсны ацхрааразы акомитет 
иалоу рԥылара сзеиҿылкааит Сҭам-
пылтәи акультуратә дернеқь аиҳабы 
Қьамуран Ацәеи-ԥҳа. Ҳаиқәшәара 
иҽалаирхәит Аԥсны Аҳәынҭқарра 
ахаҭарнакс Ҭырқәтәыла иҟаз Вла-
димир Аҩӡба. Акомитет ахантәаҩы 
актәи ихаҭыԥуаҩ Ирфан Аргәын, иа-
ра убас акомитет иалаз Ерол Қәҭа-
лыиа, Иурдаер Амаршьан, Гиундуз 
Гьечба, Биульенҭ Аҩӡба, Асым Бер-
зег (аубых) уҳәа сзацәажәаз ргәаа-
нагарала, Аԥсны аибашьра ашьҭахь 
акомитет аусура еиҧҟьатәым ҳәа 
иахәаԥшуан, иҟаҵатәу аусқәа 
еиҳагьы ирацәоуп ҳәа ирыԥхьаӡон. 
Абас ихәыцуан Аԥсны аибашьра 
анеилгаз уи аилазаараҿы иҟаз.  Ир-
фани сареи раԥхьаӡа абра ҳаи-

бадырит. Агәы ҭбаа зызҭаз иакә-
ны дагьгәныскылеит. Убри нахыс, 
Ҭырқәтәылан еиԥш, Аԥсынгьы 
зныкымкәа ҳаиқәшәахьан. Уаны-
наиҿцәажәалак еиҭаҳәашьа зма-
мыз ԥхарак узынижьуан, уахӡыӡаа-
уа угәаҵа иҭаҵәахны иумамзаргьы 
амуа. 

Акомитет анеиҿыркаа инарк-
ны хантәаҩыс иамаз Аҭаи Ацәыш-
ба 1993 ш. апрель мзазы иҭыԥ аа-
нижьит, ҿыц далхын Џьемалеҭҭин 
Арӡынба, актәи ихаҭыԥуаҩс – Ир-
фан Аргәын. 2001 ш. инаркны 
акәзар, акомитет ахантәаҩыс дал-
хын Ирфан Аргәын. Убри нахыс 
жәаф шықәса инеиԥынкыланы 
напхгарагьы аиҭон. Аханатә еиԥш, 
ари ауаажәларратә хеилак Аԥсны 
имҩаԥнагоз  адәахьтәи аҩнуҵҟатәи 
аполитика иадгылан, егьацхраауан. 
Араҟа илшаз шьардоуп Ирфан. 

Иуаажәларратә усура инама-
даны Ирфан лассы-лассы Аԥсныҟа 
даауан, дрылахәын еиуеиԥшым 
аизарақәа, Аԥсны апроблемақәа 
ирымадаз аконференциақәа, астол 
гьежьқәа. Ирфан ивагылаз иҩызцәа 
ишазгәарҭоз еиԥш, ахеилак имҩаԥ-
нагоз аусура аӷьырак иара ижәҩа 
иқәихуан, насгьы ҟәрышьлагьы 
ацхыраара ҟаиҵон. Ҳџьынџьу-
аҩ Аԥсны Аҳәынҭқарра аҿиара 
иадҳәалаз аусқәа рыӡбараан ес-
нагь итәылахь дмаар иуӡомызт, Аԥс-
ны аԥеиԥш иахьалацәажәоз иа-
лахәра ахәҭоуп ҳәа дахәаԥшуан. 
Изӡатәузеи, ари зегьы аамҭа рацәа-
ны имнахуан, аха, абжьааԥнеиԥш, 
зегьы дрыхьӡалар акәын. Ус ҟаз-
шьас иман, ижәлар рус аԥхьа ир-
гылон. Ианакәзаалакгьы, уи зегьы 
иара ихәҭаны дахәаԥшуан, ага-
нахь агылара иҟазшьамызт. Аԥс-
ни аԥсуа жәлари рзинқәа атәым 
ҳәынҭқарраҿы – Ҭырқәтәылангьы 
ахьчара  иуалԥшьаны иԥхьаӡон, 
ижәлар рызҵаарақәа рзы атәыла 
анапхгара рҟны зныкымкәа анеира 
илиршахьан, абжьааԥны рыхьӡала 
еиуеиԥшым ашәҟәқәа иҩуан, азҵа-
ара аӡбра аҵыхәтәанынӡа инам-
гакәагьы  иаанижьуамызт. Абас 
еиԥш, апринципра илан. 

 2002 ш. акәзар, Аиааира 
жә-шықәса ахыҵра азгәаҭараан 
Ирфан ҩаԥхьа Аԥсныҟа дааит. Уи 
дицын Гиундуз Гьечба. Иареи са-
реи ҳаиқәшәара иабзоураны ага-
зеҭ “Аԥсны” аҟны искьыԥхьыз 
иҿцәажәараҿы инаимҩатәны иаз-
гәеиҭеит: “Аамҭа кьаҿк иалагӡаны 
иаабаз-иҳаҳаз рацәоуп. Аԥсны Аха-
да, уи ихаҭыԥуаҩ, Аԥсны Аиҳабыра 
рнапхгара уҳәа рҟны аиԥыларақәа 
ҳаман. Аҳәаанырцәтәи аԥсуаа рыԥ-
садгьыл еиҳа изламадахаша азҵа-
атәқәа ҳрылацәажәеит.  Хәышықәса 
раԥхьа аҵкыс акыр аиҭакрақәа ыҟо-
уп. Иубарҭоуп аекономика есааира 
ишышьҭыҵуа... Зегь реиҳа ҳразҟы 
лаша иацхраауа ҳәа избо – Аԥс-
ни Ҭырқәтәылеи инхо ҳажәла рре-
игәныҩра, реибабара, реидгыла-
ра ауп. Зегьы шмашәалахо агәра 
аагоит... Хара имгакәа ахьԥшымра 
азхаҵара амш  еицазгәаҳҭо аамҭа 
Ҳазшаз иаҳирбааит, ҳажәлар зегьы 
алагәырӷьо иҟалааит”. 

Абарҭ иажәақәа рыла ишьақә-
дырӷәӷәоит аибашьраҿы ҳажәлар 
иргаз Аиааира рԥеиԥш бзиа 
агәра шигоз, Аԥсуа Ҳәынҭқарра 
ахьыԥшымра азхаҵара аамҭа ааи-
ра дшақәгәыӷуаз. Хара имгакәа уи 
амш ихаҭагьы дахаанхеит. 

2016 ш. август 27 рзы иаамҭам-
кәа иԥсҭазаара далҵит зыжәлар 
рыцәгьеи рыбзиеи рыцеиҩызшоз 
ауаҩ қьиа, ахатәрақәа ируаӡәкыз 
Ирфан Аргәын. Анышә дамардеит 
Диузџье. Егьа ус акәзаргьы, ижәлар 
ргәаҵаҿы даанхеит ԥсра иқәӡам-
кәа. Ижәлари иԥсадгьыли рҿаԥхьа 
илшамҭақәа ахәшьара рыҭауа, Аԥс-
ны Ахада Иусԥҟала уи ианашьан 
аҳәынҭқарратә ҳамҭа “Ахьӡ-Аԥша” 
аорден аҩбатәи аҩаӡара. 

    Аигәныҩреи аидгыла-
реи рымҩа иацызҵоз

Вахтанг Аԥҳазоу

 d Аԥсны жәлар рартист, акомпо-
зитор Нодар Ҷанба иҟазара ҳа-
рак иабзоураны деицырдыру-
еит Аԥсны анҭыҵгьы. Зыжәлар 
ркультуратә ԥсҭазаара ашьҭыхра 
иашьҭоу  арҿиаҩы лассы-лассы 
имҩаԥигоит  аиԥыларақәа. 

Ааигәа, акультуратә платфор-
ма «Гума» аҟны Нодар Ҷанба 
имҩаԥигеит «Аԥсуа  жәлар рашәа 
иахьатәи аамҭазы» зыхьӡу алек-
циа. Уи иалахәын К.Ковач ихьӡ 
зху амузыкатә школ аҵаҩцәеи, 
Галтәи аестрадатә музыкатә ан-
самбль «Амырзакан»  алахәы-
лацәеи. Аиԥыларахь иааит Аԥс-
ны зҽаԥсазтәыз артистцәа Роза 
Чамагәуеи, Анри Ферзбеи, атәы-
ла Ахада Иусбарҭа  аиҳабы Абе-
салом Кәарҷиеи.

Нодар  Ҷанба иҳәеит жәлар 
рашәа, ажәлар рмузыка аҵак ду 
шааннакыло ажәларқәа рыԥсҭа-
заараҿы. «Избан, изаҳҭахузеи 
ҳхатәы ашәа, ҳхатәы музыка? Ари 
азҵаара аҭак аҟаҵаразы, исҭа-
хуп исаҳарц аҿар, ашколхәыҷқәа 
ргәаанагара, иаҳҭахума ҳара аԥ-
суа жәлар рашәақәа? Убри аан иа-
гьшәысҭоит аҭак, аԥсуашәа иацуп 
аԥсуа идоуҳа, икультура, ибызшәа, 
иаԥсуара».

Ҳажәлар  егьырҭ ажәларқәа из-
лареиԥшым, ҳазлабеиоу зегь ре-
иҳа, иҳамоуп афольклортә музыка.  
Угәы еихьызшьуа, имаҷуп амузы-

катә ҭҵаарақәа. Иаҳҭахуп аҿар 
ари иуникалтәу амузыка ҭҵааны 
иааиуа абиԥара ирымардарц. Аԥ-
суа жәлар ирҭынхеит  ирацәаӡаны 
ашәақәа, урҭ рахьтә иҟоуп иахьа 
зынӡагьы ирымҳәо.

Еиҳараӡак  ҳашәақәа афыр-
хаҵаратә ашәақәоуп, иҳамоуп 
аџьаус, ашәарыцара иадҳәалоу, 
ахәрашәа.

«Акырӡа аҵанакуеит, амчгьы 
амоуп ҳәа иԥхьаӡоуп аԥсуа жәлар 
рҿы ахәрашәа. Уимоу, уи амч аме-
дицина амч инадҩылоит  уҳәа-
ратәы иҟоуп», – иҳәеит Нодар 
Ҷанба. Иара аҿар ирзеиҭеиҳәе-
ит аҿырпын аҭоурых. Алекциа иа-
лахәыз алшара рыман уи абжьы 
хаа азыӡырҩразы.

Аԥсуа жәлар еснагь, аамҭа-
цыԥхьаӡа ирылиаауан афырхацәа. 
Ажәлар ирзаԥырҵон ашәақәа, иа-
агозар: «Бӷажә Салуман иашәа», 
«Озбақь ахаҵа»,  «Ԥшькьаҿ иԥа 
Манча ахаҵа». Ус шаҟа ирацәоузеи 
ҳажәлар рашәақәа.

Урҭ ҭабара рықәымзарц азын  
аҿар ирҳәалароуп, иҭырҵаалароуп.

Нодар Ҷанба еизаз ирзе-
иҭеиҳәеит Аџьынџьтәылатә еи-
башьра Ду 1941-1945 шықәсқәа 
рзын итҟәаны ирымаз Аԥснытәи 
аибашьҩы ицҭакыз иҩызцәа 
ахәцәа ахәрашәала ишихәышәтәу-
аз. Ирзеиҭеиҳәеит уи илахьынҵа-
хаз.

Аамҭацыԥхьаӡа аԥсуа ашәа, 
афольклортә музыка аҵак ду аман.

Аиԥылара ԥха хыркәшан Гал  
аестрадатә музыкатә ансамбль 
«Амырзакан» ақәгыларала. Уи 
анапхгаҩы Иракли  Џьумутиа Но-
дар Ҷанба ишәҟәы ҳамҭас ииҭеит.

Ажәлар рашәа еиқәырхатәуп

Наира Сабекиа

Ихаршҭтәым

 d Рашәарамза 15-16 рзы 
имҩаҧысуан итрадициатәхаз 
ахәыҷтәы шахматтә еицла-
брақәа «Алашара – иқәыҧшу 
агәыҕрақәа».

Аицлабра 100-ҩык рҟынӡа 
ахәыҷқәа злаху мҩаҧысит Аҧс-
ны аҿари аспорти русқәа рзы 
Аҳәынҭеилаки Аҟәа ақалақь Аха-
дареи рыдгыларала.

7 шықәса рҟынӡа зхыҵуа 
ахәыҷқәа рыбжьара актәи 
аҭыҧқәа аанызкылаз иреиуоуп: 
Назаренко Марк (Аҟәа), Гәыргәлиа 
Александра (Аҟәа). 

Аҩбатәи аҭыҧқәа ааныркыле-
ит: Лазба Николаи (Аҟәа), Ршту-
ни Александра (Аҟәа). Ахҧатәи 
аҭыҧқәа – Бениа Владимир (Аҟәа), 
Каитанба Софиа (Аҟәа). 9 шықәса 
зхыҵуа рыбжьара актәи аҭыҧқәа 
ааныркылеит: Мельниченко Платон 
(Санкт-Петербург), Џьениа Амелиа 
(Аҟәа). Аҩбатәи аҭыҧқәа – Игнои-
ан Леонид (Аҟәа), Ԥалаванӡиа Ан-
на (Аҟәа).

Ахҧатәи аҭыҧқәа ааныркыле-
ит: Медведев Кирилл (Перм), Гәы-
лариа Емили (Гәдоуҭа).

13 шықәса зхыҵуа рыбжьара 
актәи аҭыҧқәа ааныркылеит: Топ-
чиан Армен (Гәылрыҧшь), Марчен-
ко Полина (Аҟәа). Аҩбатәи аҭыҧқәа 
– Георгиан Георги (Гагра), Смыр 
Мирра (Афон Ҿыц).

Ахҧатәи аҭыҧқәа – Агрба 
Адмир (Аҟәа), Сақаниа Саниа (Аҟәа).

Аҧхьахәтә ҭыҧқәа згаз ира-
нашьан амедалқәеи, ахраҿақәеи, 
аҳаҭыртә шәҟәқәеи, аҧаратә 
ҳамҭақәеи.

Ашахматтә еицлабра
Саида Ҳаразиа

 d Ауаҩы изы зегьы раасҭа иха-
дароуп ҳәа сгәы иаанагоит дзыз-
ку аус нҭырҳәыцааны ианидыруа, 
иус дазҟазоуп ҳәа аџьшьарақәа, 
аҳаҭыртә шәҟқәа акымкәа-ҩбам-
кәа ианиоуа, уи иаанагоит дызҿу 
иус дазшоуп, даманшәалоуп ҳәа.

Убас иҟаз аԥсуа хаҵа,  апринци-
пра злаз, зажәа акралнадоз, гәам-
члагьы иӷәӷәаз иакәын  аԥырҩы ду 
Костиа Фиодр-иԥа Кәыҵниа. 

Костиа Аԥсны Аџьынџьтәылатә 
еибашьра (1992-1993шш.) ҟалаанӡа 
ахьӡ-аԥша ирҳахьан, иреиҳау аҳа-
ирпланқәа ируаку «ТУ-154» ирԥы-
руан. Иҩызцәа еиҳа еиҵбацәан. 
Сара исгәалашәо иреиуоуп: Сла-
вик Ешба, Нодар Гьерзмаа, Ранель 
Латариа,  Алеқсеи Коӷониа убас 
ирацәаҩны акырынтә Ҭхьына иман 
днеихьан. Уа ианхәа лхала аҩны 
дахын, аха лысас-хәы еснагь има-
зеин, ачеиџыка пату лзақәын. Дар-
гьы рхы ҳаҭыр ақәҵаны абырг лче-
иџьыка агьама рбон. Цхыраарак 
анылҭахызгьы рхы ршаҭомызт, илы-
вагылон. Урҭ – аԥсуа ԥырҩцәа раан-
даҟаҵашьа иахьагьы иахаану ир-
гәалашәоит…

Иагьараан Москва ҳаирпланла 
ҳаигахьан. 

Костиа аҳаирԥлан зырԥыру-
аз иҩызцәа командирс дрыман. 
Иԥсҭазаара ахәҭак дшьауардынха 
ажәҩан агәаҿы ихигахьан. Дҭаацәа-
ран, иԥшәма Надира Думааԥҳаи 
иԥацәа ҩыџьеи, аԥырҩцәа рықа-
лақь ҳәа иахьашьҭаз  аҩнеихагы-
лаҿы инхон. 

Аибашьра ҟалаанӡагьы, ақырҭуа 
милаҭеилыхҩцәеи   ҳареи аус ахье-
ицаҳуаз ҳааибӡомызт. 

Костиа аҳаирбаӷәазаҿы аус 
ицызуаз агыруа ҳәсақәа аибашьра 
ианалага инцәыҵкәыр-аацәыҵкәы-
руа ацәгьа рҳәон, ақырҭцәа аин-
формациа рырҭон.

Абри аамҭазы ауп аԥырҩы Алеқ-
сеи  Коӷониа иеихсны даныршьыз, 
дызхыршьааз ҳәа акы ыҟаӡамкәа, 
дахьаԥсыуаз азы мацара. 

Зыцәгьа рҳәоз рсиа Костиагьы 
данын… Аԥсуаа рахьтә уи еилызка-
аз ахаҵгылеит, аха ирылшагәышьоз, 
ргәырҽанын ауп.

Анаҩс, ишаадыруа еиԥш, ақы—
рҭцәа уахыки-ҽнаки рыла аԥсу-
аа ҳрылгоит ҳәа ӡбаны рырм-
чқәа, Қырҭтәыла рбахҭақәа 
ирҭакыз раԥхьа инаргыланы, аԥсу-
аа иҳажәырҵеит.

Аҳаирбаӷәаза аҟынтә ргәы-
лацәақәак рыцхыраарала, Костиа 
иҭаацәа иманы шьапыла далҵит, 
ицеит иаб иҩнра ахьыҟаз Аҭа-
раҟа. Аҭарагьы аҭагылазаашьа 

цәгьан. Убри азы ахәыҷқәа Ҭхьы-
наҟа, ранду лахь иргеит. Урҭ аныр-
гоз (аибашьраан уи џьашьатәы-
мызт), Аҭараа рхәыҷқәа аӡәырҩы, 
Ҭхьына еиҳа иԥхьакырҭоуп ҳәа 
ирыцыргеит.

Ԥыҭрак ашьҭахь Костиа 
ихәыҷқәа ран дры цҵаны верто-
лиотла Гәдоуҭаҟа идәықәиҵеит. 

Костиа иԥшәма Гәдоуҭа 
днеины лшьамхы еиқәыршә дтәа-
мызт, лхәыҷқәа лыманы арахәа-
аӡарҭа афермаҿы аусура далаге-
ит. Аԥхьаҵәҟьа ирнырит амлагьы 
ахьҭагьы, аха нас рыԥсы еиқәдыр-
хеит.  Костиа иԥа Адгәыр иахьа 
аполковник ичын имоуп, ҳаԥсад-
гьыл ахьчаҩцәа дреиуоуп, иус аҿы 
данмаҷыз еиԥшҵәҟьа дҿырԥшыго-
уп, хҩык ахәыҷқәа драбуп. 

Костиа иԥеиҳабы Ҭемыр, 
аибашьраан, Аԥсны Ахада иабжь-
гарала, Маиҟәаԥ иреиҳау аҵара-
иурҭахь ирышьҭыз дреиуоуп. Уи, 
дзышьҭыз хьымӡӷ димыргеит, аспи-
рантура анаҩс, аҭоурыхҭҵааҩ иза-
нааҭ ала адиплом ҟаԥшьқәа ҩба 
иманы Аԥсныҟа, дхынҳәит. Иахьа, 
иашьа иеиԥш, армаҭәа ишәуп, 
аподполковник ичын имоуп. Уи 
анаҩсгьы, изанааҭ хада ала Аԥс-
нытәи аҳәынҭқарратә универси-
тет аҿы аҭоурых иазку алекциақәа 
дрыԥхьоит. 

Костиа иеиԥш иҟаз ауаҩы 
аибашьраан ихы ԥхьеикыр ҟалоз-
ма!? Иҩызцәеи иареи Ҭхьына, иа-
разнак авертолиот ахьтәашаз аҭыԥ 
аздырхиеит. Иара еиҳабыс дарҭеит. 
Уи даара аџьабаа ацын. Акәаҷабқәа 
аркны наҟ-ааҟ авертолиот бжьа-
лартә, имырҩашьакәа аиҿкаара 
мариамызт. Арахь авертолиот аара 
хәшәын – абџьар аанагон, ианцоз 
ахәцәа агон. Ари аус аҿы алеишәа 
џьбара даара ихадаран. Иацыз 
акәамаҵамақәа рацәан. Авертолиот 
анаауаз ажәлар аднагалон, зегьы 
ҟазшьала еиԥшума, игәамҵынгьы 
иҟамыз. Авертолиот анцоз «ҳҭе-
имыртәеит, ҳауимышьҭит» ҳәа ахы-
сра иалагозгьы ыҟан. Авертолиот  
ицаны аарагьы ашәарҭара ацын. 

Абас еиԥш иҟаз аԥырҩы Ко-
стиа Кәыҵниа иӡбахә ишахәҭоу 
еиҭ  аҳәамкәа иаанхар ры ц ҳарами…

Аибашьра ашь ҭахь ари аҟа-
ра  аџьа баа збаз уи  изыннажьыз  
агәыхь иԥ сҭазаара аркьаҿит. 
Иԥацәа анааиҵагылашаз, еиҳагьы 
 иажәа  ҟәыши  ишә  шьыреи ан-
ырҭахыз, 62 шықәа дшырҭагылаз 
иԥсҭазаара далҵит. Аха иԥшәма, 
Надира Думааԥҳа лхы аҵамыр-
хакәа дааиуеит, иахьагьы лыхша-
ра рзы дыбӷоуп, лмаҭацәа лыԥсы 
рыҿҳәароуп. Амаҭацәа  аҵара бзиа-
ны ирҵоит, рабду иӡбахә рдыруеит, 
игәалашәара ҳаҭыр рзақәуп.

Клара Думаа

Аԥырҩы имҩа

Еснагь иҩызцәа рыгәҭа дгылан 

 d Ашьац даҕрагылар ҳәа дшәоз-
шәа, аҿыхара иаҿу адунеи лшьа-
пышьҭыбжь иацәылмыршәозшәа 
ашьшьыҳәа ашкол ашҭа дааҭалон 
80 шықәса ирҭысхьаз ауаҩы ҳа-
лал, ауаҩы ҧшӡа, ауаҩ гәыраз, 
Аҭҵаарадырратә институт аусуҩы, 
арҵаҩы Родионова Инесса Григо-
ри-иҧҳа. Иналҧыххылоз аҵаҩцәа 
дахьрыхәаччо амраҵәҟьа абла 
ҭраа илыҵашьыцуашәа иҧшу-
ан, ацыҧхь ҧхақәа меигӡарада 
илықәнаҧсон…

Аҧсҭазаара азакәанҧҟарақәа ре-
илагара ауаҩы имч ақәхом… Ааигәа 
лдунеи лыҧсахит ауаҩы лаша ҳәа 
ҳзышьҭаз арҵаҩы, ааӡаҩ нага Инес-
са Григори-иҧҳа.

Милаҭла иаурысыз арҵаҩы ил-
ыкәаҕҕа еснагь илывагылоз аҧсуаа 
рхәыҷқәа ракәын. Дара роуп аурыс 
бызшәагьы злырҵоз. Лымчи лылша-
рақәеи еимаданы лыҧсадгьыл азы 
илылшо ала амҩақәҵаратә усқәа 
мҩаҧго ацхыраара рылҭон еиҵагы-
лоз абиҧара.

Ҧшьынҩажәи жәаба шықә-
са раҧхьа шьҭрала и-Аҟәатәыз Ро-
дионоваа рҭаацәара Аҧс нынтәи 
Сверд ловск ақалақь ахь ицеит. Уа 
маи мза 14, 1936 шы қәсазы ди-
ит заҧхьаҟа аҵара-ааӡараҿы аус 
дуқәа знапы рыл азкраны иҟаз, 
ҳмилаҭ аразҟымҩа иашьҭалараны 
иҟаз Инесса Григори-иҧҳа. 1941 

шықәсазы лаб аибашьра данца 
лан лхәыҷқәа рҩыџьагьы лыманы 
Аҧсныҟа дхынҳәит. Рынхарҭа аза-
аигәара иҟаз абыжьбатәи ашкол 
дҭарҵеит, дагьалгеит қәҿиарала. 
Уинахыс иреиҳау аҵара дҭалар-
цаз Ленинградҟа дцеит. Ҩ-ҧышәа-
рак бзиаӡаны илҭихьан, ахҧатәи 
атәым бызшәа-афранцыз бызшәа 
акәын. Уи лара даараӡа ибзианы ил-
дыруан, избанзар ланду-аҳкәажә 
Александра Александр-иҧҳа Га-
гарина дшыхәыҷыз иллырҵахьан. 
Аха аҵараиурҭаҿ дрыдрымкыле-
ит. «Атәым тәылақәа рҟынтәи иаауа 
аҳәсахәыҷқәа рыдкылара азин ҳа-
маӡам»- ҳәа анларҳәа дхынҳәуеит 
Аҧсныҟа. Аҧсны аҭоурых-филоло-
гиатә ҟәшахьы лхы лырхеит. 

Аҵара қәҿиарала даналга Ро-
дионова И.Г. ажәабатәи Ашьхару-
аа рышкол ахь усура дрышьҭуеит. 
Раҧхьа аурыс еиҵбыратә классқәа 
шлымаз аурыс бызшәа дырҵаразы 
диаргеит аҧсуа сектор ахь. Усҟантәи 
аамҭаз арҵагатә материалқәа маҷын, 
арҵагатә шәҟәқәа хьысҳан, иҧсах-
тәқәаз рацәан. Еизҳауаз абиҧара 
рҵара-дырра аизырҳаразы арҵа-
гатә шәҟәқәа реиқәыршәара напы 
алыркит. Аметодикатә цхыраагӡақәа 
раҧҵараҿгьы лхы ҧылшәеит. Акыр 
шықәса аҧсуа хәыҷқәа аҵара дырҵо 
лыхгьы аус адылулон, урҭ рыхшыҩ 
ауасхыр азышьҭаҵараҿгьы ллага-
ла маҷым. Аиҵбыратә 2, 3, 4-тәи 
аклассқәа аурыс бызшәа арҵара 
знагашьатә хархәагақәа аҧсуа сек-
торқәа рзы аиқәыршәараҿы илы-
вагылан авторцәа Ҭыжәба Евелина 

Леуан-иҧҳа–аиҵбыратә классқәа 
рҟны аҵара аҟәша аиҳабы, Жьа-
ниа Саида Иури-иҧҳа – арҵаҩы. Урҭ 
рыбзоурала иахьа ҳ-аҧсуа школқәа 
арҵагақәеи ацхыраагӡақәеи ры-
ла еиқәыршәоуп, аинститути 
ашколи рҿы аусура еилалыгӡон. 
Лыҭҵаарақәеи лурокқәеи хеибарҭәа-
ауан. Аҵыхәтәанынӡагьы ирҽеины 
еиҭаҭыжьуа лылаҧш рхылгон, иры-
гу-ирыбзоу харҭәаауа, аус рыдула-
ны илырҽеиуан. 

Аҧсшәа азыӡырҩра бзиа ил-
бон, зны-зынла ажәақәак лҵон. 
Лыҧсҭазаараҿ лхы илзанамыжьуаз, 
уажәшьҭа рҽеишьа змам гра дуӡӡа-
ны илымоу ҳәа илшьоз ианлаамҭаз, 
аҧсшәа ахьылымҵаз аҟнытә иахьа 
иахьылзымдыруаз акәын. Ҧсадгьылс 
илымоу, дызланхо лыуаажәлар рбыз-
шәа ахьылымҵаз лхы илзанажьу-
амызт. «Аҧсны иқәынхо дарбаны-
заалак идыруазароуп дахьынхо 
Аҳәынҭқарратә бызшәа. Сара са-
аизар аҧсуаа срыдҳәалоуп, урҭ 
рҵасқәа , рқьабзқәа пату сызрықәуп. 
Сымаҳә, смаҭацәа ҧсыуаауп. Аҧсуа 
ихымҩаҧгашьа, исасдкылашьа даҽа 
милаҭк ирылаҩашьом. Сара ес нагь 
аҧсуаа рыгәҭа сгылоуп, знымзар 
зны стәымны схы сымбеит», –лҳәе-
ит Инесса Григори-иҧҳа шықәсқәак 
раҧхьа санлыҿцәажәоз.

И. Г. Родионова лыҧ садгьыл 
Аҧсны анакәха, уи шьала-дала из-
тәу аҧсуаа дыр хаҭарнакны лхы 
лбон. Аҳкәажә Гагарина лмаҭа иш-
лышьашәалаз лыхьӡ лҽақәыршәа-
ны аамысҭашәала лхы мҩаҧыл-
гон. Милаҭла иоурысым абызшәа 
дырҵараан ицәырҵуа ауадаҩрақәа 
еилкааны иахьатәи аҧсуа быз-
шәа аҭагылазаашьагь даргәамҵуан. 
33 шықәса- Ашьхаруаа рышкол, 27 
шықәса Гәылрыҧшьтәи абжьаратә 
школ, иааицуҵар 60  шықәса инарзы-
наԥшуа лусура ззылкыз ахәыҷқәа 
аҧсуа секторқәа ирывганы «Схәыҷы 
сара сиқәиҭуп, иахьысҭаху дсышьҭу-
еит» ҳәа анырҳәоз лгәы лнархьуан. 
«Абызшәа аныӡ амилаҭгьы аныӡаа-
уеит»- ҳәа дыгәжәажәон. 

 Ииашаҵәҟьаны, насыҧ змаз 
уаҩын Инесса Григори-иҧҳа. 
Лыҧсҭазаараз акы дахашшаа-
уамызт, зегь ырҧшӡаны, ирхааны 
дрыхцәажәон. Гәынамӡарак ыҟам-
кәа аҧсҭазаараҿ иҟалашам, аха ла-
ра зегьы шәыга ҧшӡала илшәуан. 
Ауаа, аҧсабара, адунеи, аҧсҭазаа-
ра уҳәа рахь илымаз абзиабара лы-
црымшәо илыцын. Аҵыхәтәантәи 
ҳаиқәшәараан ашкол шаанлыжь-
хьазгьы лҵаҩцәа дрызҿлымҳан, зе-
иҕьашьарак аҳасабала изызҳауа 
аҿар аҵара рҵо, еибашьрак рым-
бакәа зтәыла иаҧсоу ҵеицәаны 
иҟаларц илныҳәон. Лусурамшқәа 
лгәы иҭнымҵәо иҟазҵаз лҵаҩцәагьы 
рзанааҭ агәыблра ҿымцәаарц рзе-
иҕьалшьон. Ҳаргьы, акыр шықәса аус 
лыцзухьаз арҵаҩцәа ҳлызгәдууны 
даараӡа ҳаҭыр лықәаҳҵон. 

Амреиҧш зхы-зҿы лашоз ҳарҵа-
гашәҟәқәа реиқәыршәаҩ, аҵарауаҩ, 
«Зҽаҧсазтәыз арҵаҩы» ахьӡ ҳаракы 
иаҧсахахьаз лыразреи лыҳалалреи 
наунагӡа иаанхоит аус лыцызуаз 
ҳгәаҿы.

Нонна Џьынџьал-ҧҳа

Аҿар рааӡара 
иазааԥсоз

 d Аԥсны аҵакыра зегь ахьтә        
80 % инарзынаԥшуа ашьхарақәеи 
аҟәаԥа-ҿаԥарақәеи ишрымпыҵа-
кугьы, ахрахалара аспорт хкы ша-
махамзар иазҿлымҳау маҷҩуп 
ҳтәылаҿы. 

Уи аҿиара аман иаҳхысыз 
ашәышықәса 70-тәи ашықәсқәа 
раан. Усҟан ауп Ҩыԥсаратәи аиҩха-
аҟны ианымҩаԥгаз, Асовет Еидгы-

ла ҳәа изышьҭаз, адунеи азыбжак 
зымҽхазкуаз аҳәынҭқарра еиднакы-
лоз ареспубликақәа рнаҩсгьы, аҳәа-
анырцәтәи аҳәынҭқаррақәа быжьба 
рхаҭарнакцәа  злахәыз ахрахалара-
зы раԥхьатәи Адунеи ачемпионат.

Ҳазну аамҭазы уи аиҭарҿиара нап 
адыркит Риҵатәи амилаҭтә ҳәырԥ-
сарраҿы. Уи аԥшьызгаз ражәақәа 
рыла иахьазы иҭҵааны, агәаҭарақәа 
мҩаԥганы  ишьақәырӷәӷәоуп ахыр-
харҭақәа ааба. Урҭ зегьы  рыҳара-
кырақәа  еиԥшым, зегь иреиҳау 25 
метра иҟоуп.

Ахра ахалара  амаӡақәа реил-
каареи, еиуеиԥшым аԥсҭазааратә 
ҭагылазаашьақәа ирыхҟьаны аԥ-

сеиқәырхаратә цхыраара зҭаххаз, 
уи изыҟаҵашьеи, шьхамҩахәасҭа-
ла аныҟәарақәа раан ашәарҭада-
ра азԥхьагәаҭареи, аҿар инарҵа-
уланы ргәынкылараҟны анагареи 
ауп  хықәкыс иамоу, Смоленсктәи 
аобласт Десногорск имҩаԥысуа, Бе-
лоруссиеи Донецктәи Жәлартә Рес-
публикеи рҿар ирыцыҟоу 16-ҩык 
Аԥснытәи ахьыбҿаргьы злахәу ас-
порт-туристтә лагер.

Убасгьы, шықәсык аахыс 
Афонҿыцтәи аҳаԥи, аӡиас  Гәым-
сҭа  аԥшаҳәаҿы иҟоу зҭаӡаратә шәа-
гаа маҷу аҳаԥқәа руаки, Аҩадатәи 
Ешыра аҳаԥи рҿы аҽазыҟаҵарақәа 
ирҿуп, аҳаԥҭҵаара иазҿлымҳау аа-
ҩык аҿарацәа, рацәак зхымҵуа Аԥс-
ны аҳаԥҭҵааҩцәа рклуб анапхга-
рала.

Аԥсабара амаӡақәа

Азҿлымҳара зцу

Ахра Анқәаб

Ауаҩы лаша

 d Аԥсуа жәлар  ирылиаауеит зхы 
аиҳа зыԥсадгьыл еиӷьазшьо, ашь-
хыц еиԥш ааԥсара рзымдырӡо, 
зыԥсадгьыли зыжәлари рус  
иашьҭоу ауаа. Иахьатәи аамҭазы 
ус иҟоу маҷҩуп. Убас иҟаз аԥсы-
цқьақәа дырхыԥхьаӡалоуп Баҭал 
Гәынба.

Баҭал Владимир-иԥа Гәынба 
дахьиз аҩнаҭа ашҭа аԥсуа ҭоурых 
аҿы аҭыԥ ӷәӷәа ааннакылоит. 1964 
шықәса лаҵарамза 29 рзы Гәдо-
уҭа араион Жәандәрыԥшь ақыҭан 
ииз иабду Даҳаир Гәынба шьҭрала 
Аҷандаратәын. Иабду  иашьа Ктыти 
Даҳаири Нестор Лакоба изааигәаз, 
ицныҟәоз ракәын, ареволиуциатә 
гәыԥ «Кьараз» иалан. Аменшевик-
цәа ирҿагыланы иқәԥон.

1918 ш. аменшевикцәа Аԥсны 
зегьы рнапаҿы ианаарга, еилыр-
кааит Ктыт иашьеи иареи ахьыҟаз. 
Урҭ тҟәаны иргарц рыӡбеит. Рыҩны 
иакәшеит. Гәынаа рашҭаҿы наҟ-ааҟ 
еиҿагыланы иахьеибашьуаз амен-
шевикцәа иҭахаз рацәаҩхеит, иаан-
хаз хьаҵит…

1921 шықәса жәабран мзазы 
Ктыти Даҳаири рыҩны  еиҭа иакәше-
ит. Ашарԥаз реимаақәа рышьаҵа-
рагьы иахьымӡеит. Ирызшьуаз ршьит. 
Бнала мацара Хәаԥынӡа шьапы-
ла, ԥсҭбарада инеит. Бебиа Ҷаҷын 
иҿы рҽырҵәахит. Убраҟа ишыҟаз 
аилкаанҵа роуит Џьырхәа ақыҭан, 
130-ҩык рҟынӡа, ақырҭуа менше-
викцәа ацҳаҿы ишгылаз. Еибашь-
ны, аиҩхаа ҭырцәажәаны, аменше-
викцәа  рабџьар рымхны, раԥхьа 
иргыланы, Лыхнашҭа абааҿы иганы 
иҭаркит. Абас,  хаҵарыла Аԥсназы 
иқәԥоз Ктыти Даҳаири ргәараҭаҿы 
ауп Баҭал дахьиз. Иабдуи иабду иа-
шьеи игәы рыладуун. Урҭ рпатреҭқәа 
еснагь иааигәа иҟан. Дара ирыдҳәа-
лаз ахҭысқәа дрызҿлымҳан, ирацәа-
ны идыруан.

Баҭал Гәынба  Жәандәрыԥшьтәи 
абжьаратә школ даналга, ААУ афило-
логиатә факультет  (аԥсуа ҟәша) дҭа-
лоит. Ауниверситет ашьҭахь иқыҭахь 
рҵаҩыс дхынҳәуеит. Ԥшьышықәса 

Жәандәрыԥшь  аҵаҩцәа Аԥсны аҭо-
урых дирҵон. Истудентра ашықәсқәа 
инадыркны аԥсуа амилаҭ-хақәиҭратә 
қәԥара далахәын. Аԥсны жәлар 
рфорум «Аидгылара» анеиҿыркаа, 
иқыҭаҿы уи аҟәша аиҳабыс даман. 
Уаанӡа Ҷанба Нодар напхгара зиҭоз 
«Аԥсны арҿиаратә ҿар»  зыхьӡыз 
ахеилак далахәылан. Ари ахеилак 
иалаз рхыԥхьаӡара 100-ҩык рҟынӡа 
инаӡон. Уаҟа ирылацәажәон: аеко-
логиа, адемографиа, абызшәа, аҭо-
урых… Ахеилак даара ақәҿиарақәа 
аман. Аԥсны ахы-аҵыхәа еиднакы-
леит: ашәҟәыҩҩцәа, асахьаҭыхҩцәа, 
иара убас аҿар зхатәы гәаанагара 
змаз, зҿахәы зҳәаратәы иҟаз. Нхыҵ 
Кавказаа –ҳашьцәа адыгақәеи дареи 
аиҭанеиааирақәа ирылагеит. Рыгәҭы-
хақәа рызнаргон, даргьы рзыӡырҩу-
ан.

– Кавказтәи аибашьра, –игәала-
иршәон Баҭал Гәынба, – еилгеижьҭеи 
125 ш. аҵраан Аҟәа ақалақь аҟны 
ахәылԥаз дуӡӡа еиҿаҳкааит. Азал 
унацәа узрыламкуа иҭәын. Уи ахҭыс 
ажәлар акыраамҭа ирхамышҭуа иа-
анхеит. Ҳхықәқәкы аиҳараӡак нагӡан. 
Нодар  Ҷанба афорум ахь аусура да-
ниас  ҳусура аанаҳкылеит.

Баҭал Гәынба уи ашьҭахь Аԥс-
ны еиҿкааз адемократиатә парти-
аҿы аусура далагеит. Усҟан уи апар-
тиа Занҭариа Даури Гәымба Гурами 
ахагылан. Гәдоуҭатәи аҿар рхеилак 
иҟаз зегьы уахь иалалеит. Гагратәи 
Кьахьыриԥа дызхагылаз «Абраскьы-
ли», Тҟәарчалтәи Вианор Гәарамиа 
напхгара зиҭоз «Нарҭааи» уахь инеит. 
Нхыҵ-Кавказгьы адемократиатә пар-
тиа ашьақәыргылара  иалагеит: Даӷь-
сҭан – Денга Халидов, Чечентәыла 
– Ибрагимова. Аԥснытәи адемокра-
тиатә партиа алахәылацәеи Нхыҵ-
Кавказааи еиқәшәалон, аиԥыларақәа 
мҩаԥыргон. Усҟан апартиа ахы  қәкы 
хада Ашьхарыуаа рреспублика аҭо-
урыхқәа ирӡыз, иҵәахыз рыԥшаа-
ра, рышьақәыргылара акәын. Кав-
каз Ашьхарыуа Республика иҿыцны 
аидҵара хықәкыс ирыман асовет 
аамҭазы. Дудаев Чечентәыла Апре-
зидентс иалхрақәа раан 20-ҩык 
инарзынаԥшуа уи идгыларазы ицаз 
аделегациа дрылан  Баҭалгьы. Зны  уи 
ахҭыс игәаларшәо, ус иҳәеит: – «Чеч-
ниа иҟақәаз рахьтә зааԥсара дуӡӡаз 
рыхьӡқәа еиқәысыԥхьаӡоит: Гиви 
Смыр, Бадра  Аиба, Руслан Чамагәуа, 
Тарас Џьыкырба. Рхатәы еишьцәа ре-

иԥш ҳрыдыркылеит, иҳаигәырӷьеит. 
Дудаев даналырх адырҩаҽны Аԥс-
нынтә иҟаз аделегациа ҳидикылеит, 
иҭабуп ҳәа ҳаиҳәеит. Усҟан ацҳақәа 
ибжьа ҳҵаз маҷымзар ҟалап …

1989 шықәсазы Светлана Мар-
ганиа напхгара зылҭоз ахеидкыла 
«Аԥсны» ахьӡын. Уи анцәырҵҵәҟьа 
иӷәӷәаны аус ауан. Аха, нас лахәы-
лацәақәак рхатәы интересқәа рыхьчо 
ианалага, изгәамԥхауаз рацәаҩхеит. 
Усҟан уи алахәыла Баҭалгьы далҵу-
еит.

Аамҭа рацәак мцеит, Гәдоуҭа ақа-
лақь аҟны ахеилак ҿыц еиҿкаан. 
Уи «Аубла» ахьӡын. Еиқәыршәан 
аԥҟаԥҵеи апрограммеи. Иара аԥсу-
аа рҵасқәеи, рқьабзқәеи, рхымҩаԥ-
гашьеи рԥааимбар Аубла ихьӡ аҭан. 
Ахеилак «Аԥсны» иалаз зегьы арахь 
ииасит. Раԥхьаӡатәи идемократи-
атәыз аҿар ргазеҭ «Аубла» ҭыҵуа 
иалагеит. Редакторс  Саида Делба 
даман. Длывагылан длыцхраауан 
Ирина Завиалова. Уамашәа иубаша, 
аԥҟаԥҵаҿы  ианын раԥхьаӡа акә-
ны ихьыԥшым Аԥсны Аҳәынҭқарра 
аԥҵара ҳәа. Аполитикатә уаажәлар-
ратә хеилакқәа зегьы раԥхьа иахьа-
нылаз ара акәын, ашәҟәҭагалара зла-
иузгьы еилкааӡам. – Акоммунисттә 
партиеи апартократцәеи ҳарҿагы-
ланы акьыԥхьра ҳазлалагаз газеҭын 
«Аубла». Усҟантәи  СССР жәлар рдепу-
татцәа ралхраҿы Владислав  Арӡын-
беи Тарас Шамбеи риааиразы иҳал-
шоз зегьы ҟаҳҵеит. Араикомқәа 
русзуҩцәа ирҭахымызт иҟаҳҵоз, аха 
иаартны аҳәара рцәыцәгьан. Убри 
аҟнытә, ҵаҟа-ҵаҟала иаҿагылон. Уи 
азы аҿагыларақәа рацәаны иҳау-
ит, урҭ зегьы агазеҭ адаҟьақәа рҿы 
иаҳкьыԥхьит. Ахеидкыла «Аубла» 
аусгьы бзианы иаиуит, аҭоурых аҿы 
иаанхартә ахықәкы  нанагӡеит.

Баҭал ԥсабарала дуаҩ ҭынчын. 
Аха игәамԥхаз иаахтны иҳәон, еиҳа-
раӡак Ҳаԥсадгьыл иадҳәалаз азҵа-
арақәа еснагь игәы иҵхон. 1989 ш. 
Аԥсны имҩаԥысуаз аполитикатә 
еибарххарақәа раамҭазы Москва 
имҩаԥысуан Урыстәыла акомҿаре-
идгыла аизара дуқәеи  аконферен-
циақәеи. Уахь, Москваҟа аконферен-
циахь арзаҳал иҩит. Акомҿареидгыла 
дшалҵуа, уи агәра шимго ала . Уи 
шьаҭас иеиҭеит 1921-1931 ш.ш. Аԥс-
ны астатус иамаз дмырхынҳәуазар, 
аиаша ашьақәыргылара рылымшо-
зар, избан акомҿареидгыла алала-
ра захәҭоу ҳәа иԥхьаӡеит. Аҭак имо-
уит, аха Аԥсны араикомқәа зегьы 
еимыкәкәаа ирыманы иқәын. Баҭал 
ҳаԥсуа қыҭақәа рҭагылазаашьа игәы 
иҵхон. Уи наҟ-наҟ аԥеиԥш аиуразы 
аҳәынҭқарра иамаз зегь ҟанаҵаро-
уп, ҳәа иҳәалон. «Ҳқыҭақәа еиқәҳар-
харазы зегьы раԥхьа амҩақәеи, аӡи, 
алашареи рыгымхароуп. Урҭ аныҟа-
ла ақыҭа маҷк аҽеиҵнахуеит. Ақыҭа 
аҩнуҵҟа аҿар аус руртә аҭагыла-
заашьа рыҭатәуп. Иахьа арҵаҩы 
иуалафахәы дныҟәнаго иҟам. Сара 
аус анызуаз, альготқәа рацәаны иа-
ман. Ашәахтәқәа акгьы ишәаӡомызт, 
дыҷкәынзар – арра дыргаӡомызт… 
Иҟаҵатәуп лкаақәак, ақыҭа иахәо, 
ақыҭа еиқәзырхо ҳәынҭқарратә  про-
граммак, уи  иазхәыцроуп аиҳабыра».

 Баҭал Гәынба Жәандәрыԥшь-
тәи абжьаратә школ аҟны аус ши-
уаз Анаҟәаԥиа аҭоурых-архитекту-
ратә хкаарсҭа ахь аусура диаргоит. 
Уаҟа аус иуан Гиви Смыр. Баҭал уахь 
даниас Анаҟәаԥиа ашьақәыргылара, 
арыцқьара, амҩа аҟаҵара иалагеит. 
Урҭ Аԥсны аҿар еидкыланы аиҭарҿы-
црақәа мҩаԥыргон, Гиви иареи аус 
ԥшьа ишаҿыз Аԥсны аибашьра иа-
лагеит. Баҭал Аԥсны аӷа данақәла 
арезервтә гәыԥ аҟны мызкы дыҟан. 
Уи  ашьҭахь Ҟабардантә «алазан» 
ааргеит. Уи артиллериатә гәыԥ ахь 
даццеит. Аибашьраҿы «алазан» ина-
нагӡаз рацәаӡоуп. Хәажәкыра 15-16-
тәи ажәылара аҟынӡа уа дыҟан. «Ала-
зан» иҭарҵоз аснариадқәа анынҵәа 

дызлаз агәыԥ  еихыршеит, аиҳа-
раҩык артиллериахь ииасит. Баҭал 
Гәымсҭатәи афронт акомиссар Лио-
ва Гыцба ихаҭыԥуаҩс дҟарҵеит. Нас 
абригадатә система еиҿыркаауа 
иалагеит. Ҩ-бригадак шьақәыргы-
лан, аҩбатәи абригада аиҳабыс Ге-
на Ҷанба дыҟан. Комиссарс  Саша 
Кетиа, уи  ихаҭыԥуаҩс – Баҭал Гәын-
ба. Ԥхынгәытәи  ажәылара ианала-
га Уазабаа аганахь аҩбатәи абри-
гада рнапы ианҵан. Аҳаракырақәа 
Гәыма,  Каман рҭарцәразы аибашьра 
ӷәӷәа цон. Ԥхынгәымза жәибжь рзы 
Гәыма Баҭал ӷәӷәала дхәын. Аԥсназы 
аџьабаа збахьаз, Аԥсны Аџьынџьтәы-
латә еибашьраҿы злагала маҷмыз, 
ихәыз, апатриот ду, ҳаицәажәарақәа 
руак аан аҳамҭа ҳәа акгьы шима-
мыз аниҳәа, – избан изумамзеи? – 
ҳәа санҵаа абас иҳәеит: «Сыхәны 
санышьҭаз, аибашьраҿы иааурԥшыз 
агәымшәаразы амедал уаҳҭоит, ҳәа 
ансарҳәа мап скит. Избанзар аиааи-
ра ҳамгацызт, аҳамҭақәа рызхәыцра, 
ргара  ԥсаҭам ҳәа исыԥхьаӡеит. Иахьа 
иҟьаны иҳаларыԥсо аҳамҭақәа, сгәы 
иалоуп иҭахақәаз зегьы  иахьрымам.

Аԥсны Аџьынџьтәылатә еибашьра 
анеилга ашьҭахь, усҟан Аԥсны Аха-
да Арӡынба Владислав Григори-иԥа 
иахь аҳәара ҟаҵан, ақалақь Гәдоуҭа 
аҭоурыхтә музеи аартразы. 1980-
тәи ашықәсқәа раан Гәдоуҭа араи-
он Администрациа акультура аҟәша 
еиҳабыс иҟаз Владимир Инал-иԥа  
аидеиа изцәырҵит. Уи аидеиа иа-
хаҵгылеит, араион акультура Хан 
аҟны ауада аартын. Еизган: «Аԥсу-
аа ашәҩы» рфотосахьақәа, 1921 ш. 
Асовет мчра аагара иалахәыз рси-
ақәа, 1937-1940-тәи ашықәсқәа 
раан харада ахара зыдҵаны ишьыз 
ауаа рсиақәеи рнысымҩақәеи, 1941-
1945-тәи ашықәсқәа раан иҭахаз 
рпатреҭқәа. Акультура Ахан аҿы 
еиҿкааз ауада Аԥсны аибашьра иа-
налага идәылган. Уаҟа иҭахаз ҳаи-
башьцәа кҿарҵон, ауадаҿы аштаб 
ҟаҵан… Иӡыз рацәахеит… 1994 ш. 
Гәдоуҭа ақалақь аҟны амузеи аартра-
зы ацхыраара ҳаиҭарц, Аԥсны Аха-
да Арӡынба Владислав Григори-иԥа 
ҳиҳәеит. Хьаҳәа-ԥаҳәада дадгылеит.

  Баҭал Гәынба аибашьра ашьҭахь 
иаразнак аҩбатәи абригада аш-
таб ахь дцеит. Артиллериа Кохора 
ақыҭаҿы иандыргыла, алеитенант 
Баҭал Гәынба иабџьар шьҭыхны, 
иҩызцәа рыгәҭа дгылан.

1994 шықәса абҵарамзазы 
аибашьра ашьҭахь, Гәдоуҭа Аԥсны 
раԥхьаӡа иаартыз С.Дбар ихьӡ зху 
Аԥсны жәлар Рџьынџьтәылатә еи-
башьра Аҳәынҭқарратә музеи Баҭал 
Гәынба директорс даман. Дҭаацәа-
рахахьан. Иԥшәма Џьыкырба  Мак-
тинеи иареи ҩыџьа аԥацәа Алани 
Леони рааӡеит. Рҩыџьагь иреиҳау 
аҵараиурҭақәа ирылгахьеит. Алан 
дҭаацәароуп.

Баҭал Гәынба хышықәса раԥхьа 
адунеи зегьы аҟны иҟаз ачыма-
зараҿкы «ковид» ихьит, иԥсҭаза-
арагьы ҿахнаҵәеит. 57 шықә-
са заҵәык роуп Анцәа лахьынҵас 
ииҭаз. Иаԥхьаҟа иҟаиҵашаз рацәан. 
Ихәыцшьа, ицәажәашьа, иажәа 
ҟәышқәа, иччаԥшь хаа, ихшыҩ ес-
нагь иҳагзаауеит. Дындәылҵзар да-
аирашәа ҳаизыԥшызаауеит… Ҳара 
ҳазҿыз аус иацаҳҵоит, инаҳагӡо-
ит. Иара иԥсы зыҩноу Ахан дызцеи-
башьуаз иҩызцәа ирызкуп. Рыԥсқәа 
ҭынчзааит. Амузеи хьыҵәцараны, 
ҭоурыхтә баҟаны иаанхоит. Баҭал 
Владимир-иԥа Гәынба иԥсы ҭазҭгьы 
лаҵарамза 29, 2024 ш. 60 ш. ихыҵу-
ан. Ипатриотизм, иуаҩра, иламыс, 
иԥсадгьыл ахь абзиабара имаз ух-
нахуан, уртәыртәуан. Еснагь иб-
жьи иҳалалреи ихәыцрақәеи ҳа-
цуп. Хашҭра иқәымзааит. Иҟаиҵашаз 
рацәан, аха ачымазараҿкы иԥсҭаза-
ара ҿахнаҵәеит. Аԥсҭазаараҿы дҳа-
лагылоушәа еснагь дҳацзаауеит… 
Игәалашәара лашазааит.

Дааирашәа ҳаизыԥшызаауеит

Гугуца Џьыкырба

Баҭал  Гәынба             
игәалашәара иазкны

 d Севастопольтәи аҳәынҭқар-
ратә Университет археологцәа 
жәларбжьаратәи аӡаҵаҟа-рхео-
логиатә експедициа аилазаараҿы 
имҩаԥгаз археологиатә ҭҵаарақәа 
ирылҵшәаны Аҟәатәи ашыцәаҟны 
ирбеит абжьарашәышықәсатәи 
аамҭа иаҵанакуа ажәытә ргы-
ламҭа ахыжәжәарақәеи антикатә 
кыцлыхқәеи, ҳәа РИА Новости 
ахь адырра ҟанаҵеит аҵараиурҭа 
апресс-маҵзура. 

Аппаратура ҷыда ахархәарала 
аӡхәыҵалаҩцәа адыԥхьаланы ар-
хеологцәа  рашәарамза-ԥхынҷәынм-
за, 2023 шықәса рзы, Гәдоуҭеи Аҟәеи 
рӡымҽхак иахьаҵанакуа 1 метрак 
инаркны 60 метра рҟынӡа аӡы аҵа-
улараҿы акультуратә ҭынха аобиект 
аҟазааразы аҭҵаарақәа мҩаԥырге-
ит. Археологцәа ргәаанагарала, еиҳа 
аинтерес зҵоу аԥшаамҭа Аҟәатәи 
ашыцәаҟны, Басла амшын иахьа-
лало ирбеит. Араҟа иҟазар алшон 
ажәытәӡатәи ақалақь Диоскуриа, - 
адырра ҟаиҵеит аҭоурыхҭҵааратә 
наукақәа ркандидат, Ставропольтәи 
аҳәынҭқарратә университет акафед-
ра адоцент, Урыстәыла анаукақәа Ра-
кадемиа Мрагылараҭҵаара аинсти-
тут Ҟрымтәи аҭҵаарақәа Рцентр 
анапхгаҩы Виктор Лебедински. Уи 
ишаҳзеиҭеиҳәаз ала, Баслаҭа аӡиас 
Аҟәатәи ашыцәа иахьалало 2,4 метра 
аҵаулараҟны иԥшаан ихыргьежьаау 
аргыламҭа ахыжәжәарақәа. Агәаа-
нагара ыҟоуп аҭӡы иадҟаҵалаз аба-
ашқәа ракәзар ҟалап ҳәа. 

«Уаанӡа, 1970-1980 шш. рзы 
араҟа ирыԥшаахьан антикатә сте-
ла. Уи уажәы Аҟәатәи аҳәынҭқарратә 
музеи аҟны иҟоуп. 2,4 метра рҟынӡа 
аҵаулараҿы ирыԥшааит ихыргьежьа-
аны еиқәҵоу аргыламҭа ахыжәжәа-
рақәа. Уи акьыр иалашьыху абӷанҷ 
ала иҟаҵоу ргыламҭан, иара иалоуп 
иара убас анышәаԥшьӡгьы», —  еиҭе-
иҳәеит аҵарауаҩ.

Иара ишазгәеиҭаз ала, иарбоу 
аҭыԥ аҿы аӡы ирацәаны алыкьи аԥ-
слымӡи алоуп. Убри аҟнытә, аҭҵа-
аҩцәа анаҩс аплан ашьақәыргыла-
разы ирцәыуадаҩын ари аобиект  
аҭыхымҭақәа рыҟаҵара.  Ари ар-
хеологиатә баҟа инарҭбааны аҭҵа-
ара иазку аусурақәа азԥхьагәаҭоуп 
2024-2025 шықәсақәа рыҩныҵҟа. 

Гәдоуҭа аӡымҽхакыраҿы 
ирԥыхьашәеит абжьарашәышықә-
сатәи аамҭа иаҵанакуа акыцлыхқәа 
рацәаны. Виктор Лебедински игәа-
анагарала, уи иӡааҟәрылаз аӷба 
иақәыз аидара ауп.

 «Иаагозар, ҳара аҟәара аҟын-
тәи 4,5-5 км. ҳнаскьаны, 48-50 метр 
рҟынӡа аҵаулараҿы иҳаԥшааит ан-
тикатә маҭәар.  Ҳгәы ишаанаго ала, 
уа иҟалар алшоит ииасны ицоз, мам-
заргьы иӡааҟәрылаз аӷба иақәыз 
аидара. Убарҭқәа реилкааразы 
мҽхакы ҭбаала аҭҵааратә усурақәа 
мҩаԥаагеит», – иҳәеит Виктор Ле-
бедински. 

Уи иажәақәа рыла, агидроло-
каторқәа рхархәарала аҵарау-
аа ирԥыхьашәеит акрызҵазкуа 
аӡаҵатәи аобиектқәа 11, урҭ иааи-
уа ашықәсқәа рзы аӡәхәыҵалаҩцәа 
иҭырҵаауеит. 

 Ажәытәӡатәи аамҭақәеи аб-
жьарашәышықәсатәи аамҭеи рзы 
Адгьылбжьарамшын  иахьаҵана-
куа мшынланыҟәара, аӷбаргыла-
ра, мшынла ахәаахәҭра аҭоурых 
аҭҵаара иазку апроект ду аҳәаақәа 
ирҭагӡаны аҭҵаарақәа имҩаԥыргон 
Севастопольтәи аҳәынҭуниверситети, 
Урыстәыла аҭҵаарадыррақәа Рака-
демиа Мрагылараҭҵаара аинститу-
ти, Аԥснытәи аҳәынҭқарратә музе-
ии рҵарауаа.

Аԥшаамҭа 
ҿыцқәа

Аҟәеи Гәдоуҭеи             
рыкәша-мыкәша

 d Асра - ижәытәӡатәиу аԥсуа ҟаза-
рахь иаҵанакуеит. Ҳмилаҭ ирды-
руан уи аус иадҳәалаз акәамаҵа-
марақәа зегьы. Изласуаз инаркны 
иара амаҭәар ахаҭа аҟынӡа напы-
ла иҟарҵон, уимоу уи аус убри 
аҩыза аҩаӡараҿы инаргеит, 
раалыҵ атәыла анҭыҵ ахә ҳарак-
ны иршьон.  

Асреи ақәҵареи зусыз аҳәса ры-
мацара ракәын. Уи атәы здыруаз 
ҳаҭыр ду рықәын. Аҭыԥҳа хаҵа дцо-
зар,  лнапы иадыруаз ала акәын лыхә 
шыршьоз. Аӡӷабцәа быжьба-ааба 
шықәса шырхыҵуаз аӡахреи, аԥареи, 
асреи рдыруазар акәын. Урҭ адыр-
рақәа ан лҟынтә иаауан. Аӡӷаб ари 
аус ҭакԥхықәрала дазнеир акәын, 
уи ллахьынҵа аӡбон, нас лчараан лу-
сумҭақәа еибадырбон. 

Аԥсуаа рҿы асра аус даман ан-
цәахәы - Ерыш. Уи аҳәса рнапы 
злакыз зегьы дрынцәахәуп ҳәа 
дыԥхьаӡоуп. Аҭыԥҳацәа асра иа-
лагаанӡа уи лыцхыраара иаҳәон. 
Уимоу, асыга иаҿатәаз аԥсшәа 
лаҳәашьа акы иалаҩашьомызт. Асра 
ижәытәӡатәиу шҟазароу аршаҳаҭуе-
ит Нарҭаа репосгьы. Саҭанеи Гәашьа 
уи иазҟазаз хаҿсахьаны даарԥшуп. 

Асра Аԥсны иаман ахатә тради-
циақәа. Кавказ иқәынхо ажәларқәа 
рҿы иҟаз еиԥшын уҳәар ҟалоит, аха 
убри аан аԥсуаа ирҷыдаҟазшьаз-
гьы ыҟан. Асра аҩаӡара ҳаракы ша-
маз дыршаҳаҭуеит археологиатә 
ԥшаамҭақәа. Археолог М. Ҭраԥшь 
Аҟәатәи аԥсыжырҭаҿы иԥшаамҭоу 
ақәны иалхыз аҽыҭ ҳера ҟалаанӡа 
аабатәи, абыжьбатәи ашәышықә-
сақәа ирыҵаркуеит. 

Аетнолог Елена Малиа лышәҟәы 
«Аԥсуа жәлар рҿыханҵатә ҟаза-
ра» аҿы ибзианы иаарԥшуп асреи 
ақәҵареи ртәы. Аусумҭа аԥҵа-
ра мацараҿы иаангыломызт, уи 
дырԥшӡон, ирҩычон. Иҟарҵон 
ауарҳалқәа аҩнаҭақәа дырԥшӡарцаз, 
аха аџьабаа ду адырбалон. Ари ах-
шыҩзышьҭреи аамҭа рацәеи зҭахыз 
усын. Ҽнак жәохә-ҩажәа сантимет-
ра акәын ирԥоз, егьырҭ аҩнусқәагьы 
рыдымзи. «Уарҳал хәыҷык ҟауҵар-
цаз ҩба-хԥа мзы аус рур акәын», –  
лыҩуеит Малиа.

Аҳәса ауарҳалқәа рыда ирсуан 
ампахьшьқәа, ацәарҭамаҭәа, абза-
зараҿы ирҭахыз зегьы. Уи иалырху-
ан ақәны, аласа, абырфын. Амал змаз 
ауаа рзы хьылеи раӡнылеи иқәҵон, 

рышәҵатәы рҩычон, иалаҽырбар-
цаз. Ажәакала, асреи уи иалхыз 
амаҭәақәеи акырӡа зҵазкуаз аҭыԥ 
ааныркылон аԥсуаа рыбзазараҿы. 

Иахьа ари аус атәы здыруа Аԥс-
ны, шамахамзар, даанымхеит. Иҟам 
исуа, иубом асыгақәагьы. Аҳәынҭқар-
ратә музеи аҿы игылоуп асыга 
ижәытәӡатәиу експонатк аҳасаба-
ла. Иара уигьы аиҭашьақәыргылара 
алыршахеит 2000 шықәса рзы аму-
зеи аусзуҩцәа ирыбзоураны.  

«Ари аус рҿиатәуп. Ҳмузеи аҿы 
икнаҳауп ауарҳалқәа аԥсуа ҟазацәа 
ирыҟаҵамҭоу, ҟазара  ҳаракыла ина-
гӡоу, урҭ рыхә ашьара уадаҩуп», - 
иҳәоит Даур Гәымба, астудиа «Ар-
тель» аиҳабы. 

Даур иҽазишәеит ауарҳалқәа 
рысразы иҟазарҭаҿы аҟәша аартра. 
Ҩышықәса раԥхьа аҟазахцәа иҽры-
маданы онлаин-курсқәа еиҿикааит. 
Инапала еибиҭеит асыгақәа, иԥшәма 
ԥҳәыс Марина Гәымба, уи даҿатәаны 
ауарҳал асышьа лҵон. 

«Арҵаҩцәа зегьы еилыркка 
иаҳзеиҭарҳәон. Уа ицәгьоу ҳәа акгьы 
ыҟаӡам. Иаҭаху адтәалароуп, агәын-
кылароуп. Ари аус зегьы ирнаалом, 
акыраамҭа ҭыԥк аҿы утәаны напы-
ла аусура зегьы ирылшом. Асышьа 
бзиа иубароуп,  уаамҭа зегьы иара 
иақәурӡроуп. Агха аныҟауҵа, зегьы 
ԥҟаны ҿыц уалагароуп», -  еиҭалҳәо-
ит Марина.

Лара иаҳлырбеит аԥсуа сахьанҵа 
зну ауарҳал хәыҷы лнапала аҟазара-
класс аан илԥаз.

«Сыԥҳагьы дсыдтәалан иа-
ныҟасҵоз, аха лара усҟак ачҳара лы-
мамызт. Ашьыжь инаркны хәлаанӡа 
абри акәын сызҿыз, санадҵлак, ак-
гьы збаӡомызт, аха аинтерес сзаҵан. 
Зны асахьа ацәаара анызба, суарҳал 
лассы салгар сҭахын», - лҳәоит лара. 

Даур иҟаиҵеит асыгақәа ҩба, 
наҟ-ааҟ урҿатәаны аус уулар алшо-
ит. Асыгақәа рҿы арахәыц хадақәа 
ркуп аҵәымаӷқәа, дара-дара сан-
тиметрак рыбжьоуп. Хыхь ибжьдоу 
арахәыц хадақәа хышә цыра ыҟоуп. 
Урҭ акакала арахәыц кьаҿқәа рыла 
еиқәҳәалатәуп. Ацәаҳәа уаналгалак, 
еихаурӷәӷәоит. Арахәыц ацәынхақәа 
ԥырҟоит, иавдырффоит, убас ауарҳал 
шаҟа аура уҭаху аҭаны уԥалоит. 

«Ари ҳарҿиар ҳҭахуп, изҵо дҟа-
лар. Сҭамԥыл саныҟаз ауарҳалқәа 
ахьырҭиуаз снеины избеит зыӡбахә 
ҳамоу асышьала иҟаҵаз аусумҭа. 
Аҟаза уи шықәсыки бжаки аҟаҵа-
ра даҿын. Лара ԥшьынҩажәа шықә-
са лхыҵуан. Уи аусумҭа ахә ҳара-
кын, иаазхәода уҳәап, аха ус еиԥш 
ауарҳалқәа пату ззақәу рацәаҩуп. 
Аҭырқәцәа асышьа рхамышьҭӡеит, 
ҳара ҳҿы иӡит. Абыржәоуп иҳарҿи-

арц ҳаналаго», - иҳәоит Даур.
Иара дазыхиоуп асышьа зҵарц 

зҭаху идкылара, аха макьана 
аӡәгьы дыҟам. Даур иҭахуп абыр-
фын рахәыцла аусумҭақәа раԥҵа-
ра. Ауаа уажәы ахә ҳаракны иршьо-
ит зхаҭабзиара ҳараку, иуникалтәу, 
напыла иҟаҵоу. Даур агәра ганы 
дыҟоуп, бырфынла напыла иҟаҵоу 
ауарҳалқәа Аԥсны изҭаххо дҟало-
ит ҳәа. 

 Аҳҭны-қалақь агәҭаны аус зуа 
аҟазарҭа «Oven» аҿы еиҿкаауп аго-
белен аԥҵаразы аҟазара-классқәа. 
Агобелен шьаҭас иамоуп асра, уб-
ри аҟынтә еилыскаарц сҭаххеит  уи 
зылшо аҟаза дызусҭада. 

Мариа Пестриакова Санкт-Пе-
тербургынтәи Аԥсныҟа дааит ԥс-
шьараҳәа. Аԥхын дахьынӡаҟаз Аԥс-
нытәи аҳәынҭқарратә университет 
аҟазаратә факультет ахь аԥышәа-
рақәа алҭеит. 

Мариа аԥышәарақәа аналҭа 
ашьҭахь ауп Аԥсны даанхарц аны-
лыӡба. Ауниверситет иаҵанакуа азе-
иԥшнхарҭаҿы дынхоит.  Уажәы лара 
актәи акурс алыркуеит. Мариа ҩажәи 
жәба шықәса лхыҵуеит. Санкт-Петер-
бург аӡахҩы изанааҭ ала аколлеџь 
далгахьан. 

Мариа асра далагеит, Урыстәыла 
абасҩцәа анылдыр ашьҭахь. Аҭыԥан 
иаԥҵаз акурсқәа рахь аныҟәара да-
лагеит, уаҟоуп уи аус ахьылҵазгьы. 

«Сара исҭахын асыга ду аҿы 
ҳандуцәа ишыҟарҵалоз еиԥш ак 
аԥысҵарц, убри аҟынтә снанагеит 
акаршәқәа ахьыҟарҵоз аҟазарҭахь. Уа 
исдырбеит асыга ду аус шарутәу. Асы-
га ду жәаҩа сааҭ мацара рахәыцла 
еиқәыршәатәуп, нас аус адууларцаз. 
Ари  аџьабаа зцу усуп, сара ус еиԥш 
агәҭынчра сымамызт азы, ихәыҷу 
асыгақәа рахь сыиасит. Ус, схатә сы-
гақәа сҭаххеит. Сҩызцәа ауасҭацәа 
сыцхраан исзыҟарҵеит. Исымоуп 
асыга дугьы. Иара аҩны игылоуп, 
арахь аагашьас иасҭо макьана исыз-
дыруам, иахьсыргылогьы аҭыԥ сымам. 
Аха зымзар зны уи Аԥсныҟа иаазгарц 
сҭахуп», - лҳәоит Мариа. 

Асыга ду иара ахатә ҷыдарақәа 
амоуп, уаҟа иузанҵо асахьанҵа, 
ахәыҷы аҿы иузыҟаҵом, лҳәоит 
Мариа асырҭақәа реиԥшымзаара 
атәы далацәажәауа. Уаҟа напылагьы 
шьапылагьы аус утәуп. Абаҿы иа-
нылар иуҭаху асахьа ухыԥшыла-
ны уусумҭахь ииаугар алшоит. Лара 
илҳәоит лусумҭақәа рҿы аԥсуа ми-
лаҭтә сахьанҵақәа ранҵара шлы-
гәҭаку. 

«Шьоукы ԥоит, шьоукы қәҵоит, 
егьырҭ асыгаҿы аус руеит. Иуҭаху, 
угәы зызцауа зегьы унапала уа иҟа-
уҵар улшоит. Насгьы, ухы еснагь 
аус ауазароуп, арахәыцқәа ԥхьаӡа-
латәуп, асахьанҵа шыҟаҵатәу ҭҵа-
атәуп», - еиҭалҳәоит асра иацу акәа-
маҵамарақәа ртәы здыруа Мариа. 

Марина Гәымба леиԥш, Мариагьы 
иазгәалҭоит, сааҭла асыга уаҿатәа-
ны аусура шыцәгьоу. «Ари аус угәы 
каршәны уазнеиуазароуп, ҭынч умы-
ццакӡакәа, унҭгыло-ааҭгыло», - ҳәа 
иаҵылшьуеит лара.

Мариа Аԥсны лмаругақәа рыда 
данаанха, еилылкааит асра лара ил-
тәу шзанааҭу.  

«Исҭахуп ари аҟазара ауаа 
рҟынӡа иназгарц, идсырбарц, уи 
ауп аҟазара-классқәагьы зеиҿаҳка-
аз. Ара имаҷуп уи атәы здыруа. Асра 
згәамԥхо дҟаларым ҳәа сгәы иаана-
гоит», –лҳәоит Мариа. 

Сара сҟазоуп ҳәа сызҳәом, аха 
ари аус ала ауаа здырыр сҭахуп, аԥ-
суааи сареи ҳаидызҳәало аус ҟалар, 
ибзиахон ҳәа азгәалҭеит Мариа ҳа-
иҿцәажәараан. 

Иҳарӡыз аҟазара

Асра аиҭаира амҩа

Альбина Жьиба

 d Ишдыру еиҧш, аҧхынтәи 
аамҭазы Аҧсны хыҧхьаӡара 
рацәала аҧсшьацәа аҭаауеит. 
Еиҳараӡак аҧсшьацәа бзиа ир-
боит ақалақьқәа: Гагра, Пицунда, 
Афон-Ҿыц, Аҟәа рҭаара.

Аҵыхәтәантәи аамҭазы Очам-
чыреи Тҟәарчали ақалақьқәа аҧс-
шьацәа зҭаауа рхыҧхьаӡарахь иа-
лаҵатәуп. Идыру усуп, аҧсшьаҩы  
данаауа еиҳа иблахкыгоу, мамзаргьы 
аҭорыхтә ҵакы змоу аҭыҧқәа ибарц 
дшырҭаауа. Убри инамаданы иаҧҵо-
уп  Аҧсны аекскурсиа мҩаҧгаҩцәа  
реиҿкаарақәа маҷымкәа. 

Иазгәаҭатәуп Аҧсны изҭаауа  
аҭыҧ ҧшӡарақәа  ишыруаку ақа-
лақь Аҟәа. Уаҟа аҧсшьаҩцәа ид-
дырбоит ақалақь аҧшаҳәа,С.Ҷанба 
ихьӡ зху аҧсуа драматә театр,або-
таникатә баҳча,амаамынқәа рпи-
томник,Аҧсны аҳәынҭқарратә му-
зеи уҳәа убас егьырҭгьы.

 Аҟәа раҧхьаӡакәны амаа-
мынқәа рпитомник аартын 1927 
шықәсазы. Уаҟа иаԥҵан, алабора-
ториа   ауаа рчымазарақәа ҭырҵаа-
ларц. Иазгәаҭатәуп 12 маамын акос-
мос ахь ишырышьҭхьаз.

Иахьатәи аамҭазы амаамынқәа 
рпитомник имаҷҩымкәа аҧс-
шьаҩцәа аҭаауеит. Аха апитомник 
аҟны аекскурсиатә ҟәша аиҳабы 
Альдона Салаҟаиа лажәақәа рыла,-
проблема хаданы ирымоу дара рахь 
уназго амҩа ауп. Уи адгьыл абжа 
аҿыбганы иахьцо аҟнытә,аекскур-
сиатә автобусқәа зхалаӡом.  Убри 
аҟнытә, аҧс шьацәа шьапыла аха-
лара рықәшәоит. 

Лара ла жәақәа рыла аҵы-
хәтәантәи аамҭазы аекскурсиатә 

фирмақәа рҿы иадмырбо иала-
гахьеит амаамынқәа рпитомник. 
Хыхь зыӡбахә сҳәаз апроблема 
иахҟьаны.

Иазгәаҭатәуп сынтәа ианвар акы 
инаркны иахьа уажәраанӡа амаа-
мынқәа рпитомник ишаҭаахьоу: 5 
нызқь инарзынаҧшуа аиҳабацәеи, 
800-ҩык рҟынӡа ахәыҷқәеи.

Аҭаларҭа ахәҧса ақәуп: 7 шықә-
са зхымҵыц рзы хәда-ҧсадоуп, 
ахәыҷқәа 7 шықәса инаркны 12 
шықәсанӡа зхыҵуа рзы – 150 мааҭ, 
аиҳабацәа – 400 мааҭ.

Иазгәаҭатәуп, Аҧснытәи абота-
никатә баҳча Кавказ иҟоу абаҳчақәа 
зегь раасҭа шахыҵуа.

Уи анкьа Асоветтә аамҭазгьы 
хыҧхьаӡара рацәала аҧсшьацәа 
зҭаауаз ҭыҧын. Убас иҟоуп иахьатәи 
ҳаамҭазгьы. Убла хнакуеит аҧшӡа-
реи аиаҵәареи. Улаҧш иҵамшәар 
залшом,ахылаҧшра ду аҭаны,еиу-
еиҧшым аҵиаақәа  ирыцклаҧшны 
ишырааӡо араҟа.

Аботаникатә баҳча ҳазҭо ашықәс 
алагамҭа инаркны иахьанӡа 6 нызқь 
иназынаҧшуа аҧсшьацәа  аҭаахье-
ит.

Иахьатәи ҳаамҭазы аботаникатә 
баҳча ахь анеира иаԥсоуп: 7 шықә-
са зхымҵыц рзы  хәыда-ҧсадоуп, 
ахәыҷқәа 7 шықәса инаркны  12 
шықәсанӡа зхыҵуа рзы – 150 мааҭ, 
аиҳабацәа – 400 мааҭ.

Иазгәаҭатәуп, аҧхьаҟа иааиуа 
амзақәа рзы, хыҧхьаӡара рацәала 
аҧсшьацәа ишырзыҧшу.

Акурорттә аамҭазы

Аҧсни, уи аҭааҩцәеи

Стелла Сақаниа

 d «Ҧсышәала шәцәажәала» 
абас ахьӡуп «Альфа» ашкол 
аҟны иаартхо аҧхынтәи ала-
гер. Ари апроект авторс дамоуп 
Фатима Дауҭиа. Уи аиҿкааҩцәа 
хықәкы хадас ирымоуп ахәыҷқәа 
ҧсышәала рырцәажәара, изцәы-
уадаҩу ирмарианы реилыркаара.

Сынтәа ҩынтәуп, аҧхынтәи 
алагер еиҿыркаауеижьҭеи. Алагер 
«Ҧсышәала шәцәажәала!» напх-
гара азҭо  Астанда Илларион-иҧҳа 
Ҳаџьымба излаҳалҳәаз ала, сынтәа 
ирыдыркыларан иҟоу, ахәыҷқәа 
рхыҧхьаӡара наӡоит 1500-ҩык 
рҟынӡа. Урҭ ахәыҷқәа еихшоуп 
ҧшь-гәыҧкны. Ақалақь хәыҷқәа 
рзы жәамш инаӡоит аҧхынтәи ала-
гер аҿы рыҟазаара,ақыҭантә иаауа 
ахәыҷқәа рзы 12 мшы.

 Ахәыҷқәа рымш еихшоуп абас: 
ашьыжь асааҭ 9 инаркны ахәыл-
быҽха асааҭ 6-нӡа ашкол аҩныҵҟа 
иҟоуп. Иазгәалҭеит,ақалақь хәыҷқәа 
уахынла аҩныҟа ишцо,иара убас 
асабшеи амҽышеи рхы ишақәиҭу, 
ақыҭантә иаауа ашкол ахыбраҿы 
ишаанҿасуа ес-ҽны еиҧш,асабшеи 

амҽышеи. Аҧсшьара мшқәа раан 
иргоит ақалақь аҩнуҵҟа аҭоурых-
тә ҵакы змоу аҭыҧқәа рахь ныҟәа-
ра. Акрырҿарҵоит мышкы хынтә. 
Анаҩс, сааҭ-сааҭла еиуеиҧшым аҽа-
зыҟаҵарақәа рымоуп, аха ес-ҽны 
ихымҧадатәны аҧсуа бызшәа иазк-
ны асааҭқәа мҩаҧыргоит. Лара из-
лалҳәаз ала, абызшәа амаҭәар иа-
нахысуа ахәыҷқәа гәыҧ-гәыҧла 
еихыршоит, еиҳа ибзианы издыру-
еи еиҳа изцәыуадаҩуи ҳәа. Иара 
убас аҧсуа бызшәа аурок аҿы иа-
лагалоуп аҧсуа литература, аҧсуа 
ҵасқәа, ақьабзқәа дырдырра иазку 
ауснагӡатәқәа. Аҧсуа бызшәа адыр-
разы 10-мшы иалагӡаны ахәыҷқәа 
аинтерс днаркыртә еиҧш еиқәыр-
шәоуп аматериал. Иазгәаҭатәуп аҵа-
ратә процесс анаҩсангьы ишалага-
лоу асахьаҭыхра, аҧсуа кәашара, 
ашахмат, архитектура, асахьаркы-
ратә гимнастика. Иара убас  аҧсуа 
милаҭтә хәмаррақәа, урҭ раан рхы 
иадырхәо амаругақәа рҭоурых рзе-
иҭарҳәоит.

Ари аҩыза аусмҩаҧгатә адгы-
лара арҭеит Аҧсны асоциалтә хьча-
реи асоциалтә страхҟаҵареи рфонд.

Аҧхынтәи алагер «Альфа» ашкол 
аҟны «Ҧсышәала шәцәажәала!» ҳәа 
хьӡыс измоу алагер, аартхоит иун 24 
рзы. Уи аус ауеит август 16-нӡа.

Аҧхынтәи алагер

«Ҧсышәала шәцәажәала!»


